
Siunnersuummut oqaaseqaatit
Nassuiaatit nalinginnaasut

1. Aallaqqaasiuut
Tuniniaanissamik nittarsaassisarnermut inatsisip siunertaa tassaavoq atuisartunut pissutsit pitsaasuunissaata aammalu naapertuilluartumik unammilleqatigiittoqarnissaata tapersersornissaa. Aammattaaq Kalaallit Nunaanni suliffeqarfinnut atuisartunullu tunngaviusumik piumasaqaatit tuniniaanissamik nittarsaassisarnermut inatsimmi ilaapput. Uukapaatitsissutinik saassusserpalaartunillu tuniniaanissamik nittarsaassinernut atuisartut ilaatigut illersorneqarnerisa, aammalu peqqusersuitsumik inuussutissarsiornermik ingerlataqartut amerlanerpaartaasa peqquserluttunik tuniniaanissamik nittarsaasseriaatsinik akiuutinnginnissaasa, niuerfiit ingerlalluartut tapersersorpai.

Teknologikkut attaveqaqatigiinnermilu ineriartornerit tuniniaanissamik nittarsaassisarnermullu periarfissanik unammillernartunillu pilersitsijuartitsipput, ingammik digitalikkut inoqutinullu attaveqaatini. Tamanna malittarisassanik nutaarsaanissamik erseqqiissaalluarnissamillu pisariaqalertitsivoq, tassani ilanngullugu ullutsinni ussassaarutit pasinaarsaakkat pinngitsoortinniarlugit. Siunnersuutip atuisartut atupilunneqarsinnaasut, soorlu meeqqat inuusuttullu, kiisalu inuit atuinermut taarsigassarsisut illersorneqarnissaat annertusassava.

Tuniniaanissamik nittarsaassinerit meeqqanut inuusuttunullu takussaaneri, annerusumik inuit attaveqatigiittarfiini, annertusiartorpoq. Eqimattat taakku sunneruminartuupput, niuernermilu oqariartuutigineqartut suussusersinissaanut ajornakusoortitsikulasuullutik, aammalu tuniniaanissamik nittarsaassinerniit qanoq sunnerneqarnerlutik paasiuminaatsissinnaavaat, tassannga pingaartumik tuniniaanissamik nittarsaassinermi meeqqat inuusuttullu ilutigisat atorneqartillugit.

Inuit attaveqarfiini inummut tunngasumut, kammaginiarnermut, aningaasarsiuutiginiarnermullu oqariartuutit akulerunneri pissutaalluni qaqugukkut oqariartuut aningasaarsiuutiginiarneqartarnersoq, meeqqanut inuusuttunullu takujuminaanneqarsinnaavoq, aammattaaq oqariartuutit akulerunnerisa pissutaallutik meeqqat inuussuttullu oqariartuummut isornartorsiunnginnerupput. Inatsisissatut siunnersuut taamaasilluni qaqugukkut qanorlu meeqqanut inuusuttunullu tuniniaanissamik nittarsaassisoqassanersoq pillugu malittarisassanik ersarinnerusunik pilersitsissaaq, taassumalu ilagalugu imarisat aalajangersimasut sumilu saqqummiunneqartassaneri inerterneqassalluni.

Qaffasissunik aningaasartuutilinnik atuisunut taarsigassarsititsiniarnissamut kiffaanngissusilimmik tuniniaanissamik nittarsaassisinnaaneq Kalaallit Nunaanni periarfissaavoq. Taarsigassarsititsinerit amerlasuut sukkasuumik ajornanngitsumillu pisarput, oqarasuaatillu angallattakkat atorlugit qinnutigiuminartuullutik, tamassumalu eqqarsaatigilluaqqaanngisamik naleqqutinngitsumillu taarsigassaqalernissamut aarlerinaat qaffattarpaa. Taamaattumik inatsisissatut siunnersuutip ukiumut procentitigut annertuumik aningaasartuutitalinnik (ÅOP) atuisunut taarsigassissiisartut Kalaallit Nunaanni tuniniaanissamik nittarsaassinnaanissai inerteqqutaalersippaa. Tamassuma saniatigut taarsigassarsiassanik tuniniaanissamik nittarsaassineq pinnguaatinut eqquiniaasitsinermullu tuniniaanissamik nittarsaassinermut atassuteqartillugu inerteqqutaatinneqarnissaa siunnersuutigineqarpoq.

Tamatuma saniatigut inatsisissatut siunnersuummi atuisartut sukkasuumik pisariitsumillu naammagittaalliuutaannik suliaqartuartarnissaq pisortatigut atuisartut naammagiittaalliuuteqartarfissaat siunissamut qulakkeernissaa siunertarineqarpoq.

Inuiaqatigiinni mikisuni, inuiaqatigiinni iliuutsit malitsigisinnaasai aamma aaqqiagiinngissutaalersinnaasut peqqutaallutik, immikkut inatsisinik unioqqutitsisimasunut tunngatillugu innuttaasut nunagisaminni oqartussanut kinaassusertik isertuullugu nalunaaruteqarsinnaaneq periarfissaanngikkaangat, nalunaaruteqarnissaminnut tunuarsimaakulasarput. Taamaattumik kinaassutsimik isertuussilluni, unammilleqatigiinnermut inatsimmi unioqqutitsisimasut pillugit  aqutsisoqarfiup whistleblowerportal-ia aqqutigalugu Atuisartoqarnermut Unammilleqatigiinnermullu Aqutsisoqarfimmut nalunaaruteqarnermik periarfissaasumut tuniniaanissamik nittarsaassisarnermut inatsimmi unioqqutitsinerit ilanngunneqarnissaat siunnersuutigineqarpoq.

Naggasiullugulu, tuniniaanissamik nittarsaassisarnermut inatsimmut peqqarniitsumik unioqqutitsinermik tunngasunik suliani inuussutissarsiornermik ingerlataqartup pisuutinneqarnermini akiligassitsissummik pineqaatissinneqarsimatillugu, suliffeqarfik pillugu paasissutissat tamanut ammasumik takuneqarsinnaanngorlugit saqqummiunneqarsinnaanissaat siunnersuutigineqarpoq.

Inatsisissatut siunnersuummi aalajangersakkat danskit inatsisaanni misilittakkat annertuumik aallaavigalugit pilersinneqarput. Kalaallit Nunaata Danmarkillu akornanni inunnik, paasissutissanik aammalu nioqqutissanik qanimut paarlaaqatigiittarneq pissutaalluni, tuniniaanissamik inatsimmi aalajangersakkat naligiissarneratigut tamanna naleqqututut nalilerneqarpoq. 

2.	Siunnersuummi pingaarnerutitat
2.1.	 Inatsisit atuuttut

Tuniniaanissamik nittarsaassisarnermut inatsimmi § 4-p toqqaannanngitsumik ussassaarutinut inerteqqummik imaqarpoq. Ullumikkut sunaluunniit ersarissumik takuneqarsinnaanngitsumik aningaasarsiornermik siunertaqartoq toqqaannanngitsumik ussassaarinertut paasineqartarpoq. Toqqaannanngitsumik ussassaarutit assersuutigalugu tassaasinnaapput aviisini, atuagassiani, radiomi, tv-mi blogsinilu ussassaarutit aaqqissuisuneersunik tusagassiatut saqqummertut. Aamma tunisassiap inissisimaneraasinnaavoq, soorlu inuussutissarsiornermik ingerlataqartut aamma inuit filmimik aallakaatitassamilluunniit suliaqartut akornanni isumaqatigiissutaasut aallaavigalugit filmini tv-kkullu aallakaatitassiani tunisassiat/ilisarnaatit aaliangersimasut saqqummiunneqarneri. Aalajangersakkap siunertaa tassaavoq, ussassaarummi oqariartuutigineqartup ussassaarutaanerata tigusisussamut erseqqissuunissaata qulakkeernissaa, taamaasilluni tigusisussap oqariartuutigineqartoq taamatut isigalugu nalilersinnaaniassammagu. 

§ 4 maanna atuuttup danskit tuniniaanissamik nittarsaassisarnermut inatsisaat siornatigut atuuttoq aalajangersakkap assigaa. Aalajangersakkap suliarineqarnerani nassuiaatitaani allanneqarnikuuvoq, tamanna atuutissappat suliami peqataasut akornanni isumaqatigiissuteqaqqaassasut. 

Taamaattumik § 4 maanna taamatut iluseqartillugu piumasaqaataavoq, ussassaarut ussassaarutaassappat, nioqqutimik ussassaarisoq inuussutissarsiornermik ingerlataqartup aammalu inuup saqqummiisup akornanni isumaqatigiissuteqarsimanissaat. 

Assersuutigalugu, ussassaarummik saqqummiisoqarnissaanik oqaasertalerneqanngitsumik isumaqatigiissusiortoqarsimasoq uppernarsarneqarsinnaanngippat, suliffeqarfiup nioqqutissamik saqqummiussinissaq neriutigalugu, influencer-imut nioqqummik pinnattaassamik tunniussisimanera naammanngilaq. Taamatuttaaq iliornermi atuisartut ilisimanngisaanik suliami peqataasut akorniminni aningaasatigut iluanaaruteqaraluarpataluunniit. Pingaartumik inuit attaveqarfiini tuniniaanissamik nittarsaassineq pippat, isumaqatigiissusiortoqarsimanersoq uppernarsaruminarsinnaavoq. Tamassuma toqqaannanngitsumik ussassaarinermut illersorneqarnissamut annikillisippaa, pingaartumillu meeqqanut inuusuttunullu pineqartillugit, taakkuami inuit attaveqarfiisigut aningaasarsiorfiuneranik takunnissinnaanerat annikinnerummat.

Ullumikkut tuniniaanissamik nittarsaassisarnermut inatsimmi § 9 ilaatigut meeqqanik inuusuttunillu illersuinermik imaqarpoq. Aalajangersakkap aalajangerpaa tuniniaanissamik nittarsaassinerit meeqqanut inuusuttunullu saaffiginnittut aanngajaarniutinik tassannga aamma imigassanik aalakoornartortalinnik eqqartuinernik, assilissanik innersuussutinillu imaqassanngitsut. Kisiannili aalajangersagaq annikitsuinnarmik oqaasertaqarpoq, meeqqanut inuusuttunullu 18-it inorlugit ukiulinnut ulorianarsinnaasunik tulluanngitsunillu tunisassianik, assersuutigalugu palersartarfinnut, energidrikkinut sanigorsaatinullu tunngasunik imaqarnani. 

Ullumikkut tuniniaanissamik nittarsaassisarnermut inatsit inuit attaveqaqatigiiffiinni profil-isigut meeqqanut inuussuttunullu tuniniaanissamik nittarsaassisarnermut aalajangersakkanik aalajangersimasunik peqanngilaq. Ullumikkut, tuniniaanissamik nittarsaassinermi pitsaasumik ileqqoqarnissaq pillugu inatsimmi § 9, tak. § 1, imm. 1 aqqutigalugu immikkut piumasaqaatit nalinginnaasumi, inuit attaveqaqatigiiffiisigut meeqqanut inuussuttunullu tuniniaanissamik nittarsaassinermi pissutsit immikkut isiginiarneqartussat aalajangersarneqarnikuupput, tamatumunngalu naleqqussaanermik inissaqartitsilluni, kisiannili tamanna ilutigalugu atuisartut suliffeqarfiillu inatsisitigut illersorneqarnissaannut qularnartitsilluni. 

Tuniniaanissamik nittarsaassisarnermut inatsit atuuttoq immikkut ittumik atuisunut taarsigassarsisitsiniarneq pillugu tuniniaanissamik nittarsaassinermut tunngasumik malittarisassaqartitsinngilaq, aamma ukiumut annertuumik aningaasartuutilinnik taarsigassarsisitsinermik tuniniaanissamik nittarsaassisarnermut atatillugu immikkut ittumik killilersuutinik atuuttoqanngilaq. Atuisartut oqarasuaatit angallattakkatik aqqutigalugit ussassaarutinik tamakkuninnga takusarnertik peqqutigalugu annertuumik ÅOP-qartunik (ukiumoortumik aningaasartuutit procentinngornerat) piffissap sivikitsup iluani taarsersugassanik taarsigassarsisinnaasarput, tassanilu erniat, akiliutit, akiliinngitsoornermilu pillaatitut erniaritat katillugit taarsigassarsiap nalinganik annertuumik qaangiisunik. Aammattaaq taarsigassarsiassanik tuniniaanissamik nittarsaassinerit, pinnguaatinut/aningaasanoorutinut ussassaarutinut qanitsillugit (assersuutigalugu nittartakkami assigiimmi) nittarsaassinissaq inerteqquteqanngilaq, naak nioqqutit taakku marluk ataatsimoortinnissai tulluanngikkaluartoq, aningaasanoornermullu uerinissamut qanillisaataasinnaalluni. 

Atuisartut inuussutissarsiornermillu ingerlataqartut akornani isumaqatigiinngissutit suliarisarniarlugit Atuisartut Pisisartullu Maalaarutaannik Aalajangiisartut pilersinneqarnikuupput. Massakkuugallartillugu ilaasortat marluk atuisartunut kattuffinniit inuussutissarsiornermilu kattuffinnit inassuteqarnerisigut toqqarneqartarput. Atuisartunut kattuffimmik (NGO) ilaasortamik inassuteqarsinnaasumik nassaartoqarsinnaanngimmat, taamatut inissiisoqarsimaneq siunissami ungasinnerusumi.

Pisortani ingerlatsinermi inatsisilerinermi malittarisassat, tassannga aamma allagaatinik takunnissinnaanermut tunngatillugu pisortat ingerlatsinerat pillugu paasitinneqarsinnaatitaaneq pillugu inatsimmi aamma pisortat ingerlatsineranni suliassat suliarineqartarnerat pillugu inatsimmi aalajangersakkat najoqqutaralugit, tuniniaanissamik nittarsaassisarnermut inatsisinik unioqqutitsinerit pillugit Atuisartoqarnermut Unammilleqatigiinnermullu Aqutsisoqarfimmut nalunaarutiginninnerit inatsit atuuttoq malillugu suliarineqartarput. Tamassuma imaraa, saaffiginnittup kinaassusaa aamma nalunaarutiginninnerup imarisaa aallaaviusumik allagaatinik takunnissinnaanerup ataaniittussaaneri, inatsisilli nalinginnaasut assersuutigalugu inuinnarnik imaluunniit pisortanut attuumassuteqartut, nipangiussisussaatitaanermut tunngasut, imaluunniit suliap pissusaanut tunngasut illersornissaanut immikkut ittumik iliortoqartinnagu. 

Tamanna isumaqarpoq, suliani tamani suliassamut tunngasunik ilisimasaqarsinnaatitaaneq akuerineqassanersoq imaluunniit itigartinneqassanersoq aalajangersimasumik ataasiakkaatigullu nalilersorneqassasoq. Tassani inuussutissarsiornermik ingerlataqartup kiap nalunaaruteqarsimaneranut, nalunaarullu sumik imaqarneranut ilisimasaqalerneranut tunngatillugu, kiisalu paasissutissallu tamanut takuneqarsinnaanerannut tunngatillugu. Taamaattumik kinaassutsimik isertuussinissaq siumoortumik qulakkeerneqarsinnaanngilaq.

Kalaallisulli tamanna aaqqissuunneqarnera immikkut ittumik iluseqarpoq. Kalaallit Nunaata ilisarnaatigaa inuiaqatigiit amerlannginneri imminnullu qaninneri, tassani naammagittaalliuuteqartoq - naak aqqa taaneqanngikkaluartoq – amerlasuutigut saaffiginnissutip imarisaa imaluunniit pissutsit allat najoqqutaralugit kinaassusaa paasineqarsinnaasarpoq. Suliffeqarfinni inatsisinik unioqqutitsinernut tunngassuteqartunik atuisartut imaluunniit atorfillit nalunaarutiginninnissaanut tamanna ingalassimaartitsisinnaavoq, pingaartumik pissutsit mianernartunut  imaluunniit inuttut, inuiaqatigiinni imaluunniit aningaasaqarnikkut kinguneqarsinnaasunut tunngassuteqartillugu. 

Massakkuugallartumi malittarisassat malillugit atuisartut pisisartullu naammagittaalliuutaannut suliat aalajangersimasut minillugit, suliat allat tamarmik kinaassutsimut paasissutissai piiarneqareerlutik saqqummiunneqartarput. Tassani aamma tuniniaanissamik nittarsaassisarnermut inatsimmi aalajangersakkat akiligassiissuteqarfiusinnaasut peqqarniitsumik unioqqutitsisimanerminik inuussutissarsiornermik ingerlataqartup pisuussutsiminik nassuernikoq akiligassinneqarnerminilu akuersinikoq, imaluunniit pisuutinneqarnikoq eqqartuussivinniillu akiligassinneqarnikoq pillugit suliat ilaapput.

2.2.	 Siunnersuutip imarisaa 

Inatsisissatut siunnersuut toqqaannanngitsumik ussassaarutinut illersorneqarnissap annertusarnissaanik siunertaqarpoq, pingaartumik inuit attaveqaqatigiittarfii atorlugit qaqukkut inummut tunngasumut oqariartuuteqartoqarnersoq qaqugukkullu aningaasarsiutiginiarlugu oqariartuuteqartoqarnersoq takujuminaassiartornerata annertusiartornerani. Taamaattumik § 4-mi ussassaarummut nassuiaatip erseqqissarlugulu ilassuserneqarnissaa siunnersuutigineqarpoq, oqaaseqarnerit ussassaarutitut isigineqassappata erseqqissumik isumaqatigiissusiortoqarsimanissaq piumasarineqarunnaarniassammat. Kisiannili imarisami aningaasarsiuuteqarnermik siunertaqartoqarnersoq, ussassaarutitullu siunertaqartoqarnersoq pingaartinneqassapput. Taamaasiornermi toqqaannanngitsumik ussassaarutit inerteqqutit pingaartumik meeqqanut inuusuttunullu, qaqugukkut ussassaarfigineqarnerminnut takunnissinnaanerat annikinnerusunut,  maleruaqquneqarnissaanik periarfissat pitsanngorsarneqassapput. 

Meeqqat inuusuttullu immikkut ittumik illersorneqarneri annertusarniarlugu siunnersuutigineqarpoq tuniniaanissamik nittarsaassisarnermut inatsimmi § 9, imm. 3 aamma meeqqanut inuusuttunullu 18-it inorlugit ukiulinnut, aanngajaarniutit saniatigut, nioqqutit tulluanngitsut aamma ilaatinneqalissasut. Assersuutigalugu energidrikkit, sanigorsaatit aamma palersarnermut kiffartuussutit. 

Aammattaaq siunnersuutigineqassaaq, tuniniaanissamik nittarsaassisarnermut inatsimmi malittarisassat inuit attaveqaqatigiiffiinni meeqqanut inuusuttunullu tuniniaanissamik nittarsaaseriaatsit aalajangersimasut inerterisut ilanngunneqassasut. Profilit meeqqat inuusuttullu 15-it inorlugit ukiulimmiit pigineqartut imaluunniit pigineqartutut isikkoqartut atorlugit tuniniaanissamik nittarsaassinerit, kiisalu nioqqutissamut attuumassuteqartoqartinnagu meeqqat inuusuttullu 15-it inorlugit ukiullit atorlugit tuniniaanissamik nittarsaassinerit inerteqquteqarnissaat siunnersuutigineqarpoq. Taamatut iliuuseqarnermi meeqqat inuusuttullu digitalikkut attaveqarfiisigut tuniniaanissamik nittarsaassinermiit sunnerneqarnerat annertunerusumik illersorneqarnerat qulakkiissavaat. Ingammik meeqqat meeraqatiminnut immikkuullarissumik tatiginnittariaasiat aqqutigalugu, imaluunniit tuniniaanissamik nittarsaassinermi akuusunut peqataasunulluunniit illuinnarsiortumik atassuteqarneq aqqutigalugit sunniiniaasarnermut tunngasut pinaveersaarneqarnissaat siunnersuutigineqarpoq. 

Aammattaaq inatsisissatut siunnersuut inerteqqutimik imaqarpoq, tassani atuisartunut taarsigassarsisitsisartut suliffeqarfiit 25 procentimik annerusumilluunniit ukiumut procentitigut aningaasartuutilinnik tuniniaasarpat, suliffeqarfiup inaata namminerlu nittartagaata silataani atuisartunut akiligassiissutinik isumaqatigiissutinik tuniniaanissamik nittarsaaqqusaanngiivipput, immikkut ittut pinnagit. Tamassuma saniatigut pinnguaatinut/aningaasanoorutinut atatillugu taarsigassarsianik tuniniaanissamik nittarsaassisarnerup inerteqqutaalernissaa siunnersuutigineqarpoq. 

Inatsisissatut siunnersuummi Atuisartut Pisisartullu Maalaarutaannik Aalajangiisartut atorunnaarsinneqarnissaanut, suliaallu siunissami Atuisartoqarnermut Unammilleqatigiinnermullu Aqutsisoqarfimmiit, maannamut aalajangiisartunut inatsisilerinikkut allattoqarfittut atuuffeqartumut, suliarineqartassasut siunnersuutigineqarpoq. 

Piffissami matumani Atuisartut Pisisartullu Maalaarutaannik Aalajangiisartut siulittaasuat Atuisartoqarnermut Unammilleqatigiinnermullu Aqutsisoqarfiup pisortarivaa, soorluttaaq aalajangiisartut allattoqarfiat aqutsisoqarfimmiit kiffartuunneqartoq, tassani naammagittaalliuutinik sulianik suliarinnittuusarlutik, aammalu aalajangiissuteqarfigisassanut allaqqitassianik allanneqareernikunik aalajangiisartunut saqqummiussisarlutik. 

Atuisartunut kattuffiit inuussutissarsiornermilu kattuffiit anguniagai imminnut assigiinngissinnaasut naligiimmik pineqarnissaat pilersinniarlugu ilaasortat allat marluk eqimattaniit taakkunaniit inassutigineqartarput. Atuisartunut kattuffimmik (NGO) ilaasortamik ingerlaavartumik inassuteqarsinnaasumik nassaartoqarsinnaanngimmat, taamatut inissiisoqarsimaneq siunissami ungasinnerusumi ataavarsinnaanngilaq.
Tamassuma saniatigut inuinnarnik saqitsaanermik inatsisilerinermi aaqqiagiinngissutit inuussutissarsiornikkut atuisartoqarnikkullu politikkikkut soqutigisat najoqqutaralugit inatsisit malillugit aalajangiisoqarsinnaanngilaq, taamaallaalli piffissami atuisartoqarnermut inatsisit atuuttut najoqqutaralugit inatsisilerinikkut naliliinikkut. 

Aalajangiisartut ukiuni arlalinni allattoqarfimmiit aalajangiissutinut innersuussat [indstillinger] inernerisa imaanut allannguineq ajormata, aalajangiisartut sulianik sullissinerat sunniuteqarpiaavinngitsutut nalilerneqarpoq, tamatumunngalu ilaasortanut avataaneersunut akissarsisitsinermi aningaasartuuteqartitsilluni, suliallu suliarineqarnerini piffissamik sivitsuisuusarluni. 

Taamaattumik maannamut maalaaruteqartarfik atuisartoqarnermut tunngasunik sulianik aalajangiissuteqartartoq allaffissornikkut naammagittaalliuuteqartarfinngussasoq siunnersuutigineqarpoq, taamaasilluni aalajangiisutit toqqaannaq Atuisartoqarnermut Unammilleqatigiinnermullu Aqutsisoqarfimmit aalajangiissuteqarfigineqartalerniassammat. 
Atuisartoqarnermut Unammilleqatigiinnermullu Aqutsisoqarfik Inatsisartut inatsisaata maleruarneqarluarnissaa qulakkeerniarlugu unioqqutitsisimasoqarsinnaanera pillugu paasissutissanik nalunaarutinillu pisariaqartitsigajuttarpoq.

Ullumikkut unammilleqatigiinnermut inatsisilerinermi tunngatillugu malittarisalittut whistleblower-imik aaqqissuusamik peqareerpoq, tassani Atuisartoqarnermut Unammilleqatigiinnermullu Aqutsisoqarfiup nittartagaa aqqutigalugu kinaassutsimik isertuussilluni saaffiginniffigisinnaasamik. Tamanna aaqqissuusaq allatigut inatsisitigut unioqqutitsissutit pillugit aqutsisoqarfimmut nalunaaruteqarnermut atorneqarsinnaareerpoq, atimik paasissutissiinngikkaluarluni, elektroniskikkullu ujarneqarsinnaanngiffiulluni.
Atuisartut suliffeqarfinnilu sulisut whistleblowerportal atorlugu tuniniaanissamik nittarsaassisarnermut inatsimmut unioqqutitsisoqarsimanera pillugu aqutsisoqarfimmut nalunaaruteqarnerminni kinaassutsiminnik paasititsisimasut, imaluunniit inuussutissarsiornermik ingerlataqartup nalunaarummi imarisat tunngavigalugit kinaassutsimik ilisimasaqalertariaatillugu, innuttaasumiit akuersissuteqaqqaartinnani saaffiginnissut inuussutissarsiornermik ingerlataqartumut ingerlateqqinneqannginnissaa inatsisitigut aalajangersaanikkut qulakkeerlugu illersorneqartariaqarput. 

Aaqqissuusap siunertaa tassaavoq, inuiaqatigiinni mikisuni kinaassutsimik isertuussisarnerit takorluugaannaakulaffiini whistleblower-it illersornissai, tassani sumiiffinni inuussutissarsiornermik ingerlatalinnut, niuerniarfigisariaqartakkanut, aammalu sulisitsisuusinnaasunut akerlerisaqarneq inuttut annertuumik kinguneqarsinnaasarpoq. Tamanna najugaqarfinni mikisuni innuttaasut atitigut illersussavai, sumiiffigisami inuussutissarsiornermik ingerlatallit iliuusai, tuniniaanissamik nittarsaassisarnermut inatsimmut akerliusinnaasut pillugit aarlerinaatitaqanngitsumik Atuisartoqarnermut Unammilleqatigiinnermullu Aqutsisoqarfimmut ilisimatitsisinnaanissamik periarfissiissaaq. 
Innuttaasoq Atuisartoqarnermut Unammilleqatigiinnermullu Aqutsisoqarfimmut, aqutsisoqarfiup whistleblowerportal-ia aqqutigalugu, inatsimmik unioqqutitsiniusinnaasoq pillugu saaffiginnippat, siunnersuutip qulakkiissavaa suliffeqarfik innuttaasup atorfeqarfigisinnaasaa imaluunniit ulluinnarni niuerniarfigisariaqartagaa saaffiginnissummi allagaatinik takunnissinnaatitaassannginnera. Taamaasilluni qulakkeerneqassaaq whistleblower-it suliffeqarfimmiit akiniaaffigitittannginnissai, taamatuttaarlu suliffeqarfimmi pissutsit isornartut pillugit ilisimatitsiinissamut oqarnaveersaartitsisoqartannginnissaata ingalassimaartinneqarnissaa.  

Siunnersuutip unammilleqatigiinnermi whistleblowerordningi pioreersoq annertusissavaa, tuniniaanissamik nittarsaassineq ilanngullugu, taamaasilluni taamatuttaaq tuniniaanissamik nittarsaassinermut tunngatillugu nalunaarutiginnittup kinaassusaata isertuunneqarnissaa qulakkiissavaa 

Kinaassutsimik isertuisuniit saaffiginnissutinik Atuisartoqarnermut Unammilleqatigiinnermullu Aqutsisoqarfiup isertukkatut suliarinnissinnaanera siunnersuutip qulakkiissavaa, taamaallaallu akuersissuteqartoqartillugu kinaassutsimik isertuussissuniit saaffiginnissutit pillugit imaluunniit taamaattut saaffiginnissutit imarisai pillugit ilisimatitsiisinnaalluni. 

Aammattaaq siunnersuutigineqarpoq, inuussutissarsiornermik ingerlatallit pisuussutai pisortatigut inaarutaasumillu aalajangiissuteqarfigineqartillugit, inuussutissarsiornermik ingerlatalik akiliisinneqartillugu imaluunniit inaarutaasumik akiligassartalimmik pineqaatissinneqartillugu tuniniaanissamik nittarsaassinermut tunngatillugu suliat pillugit atimik taasinikkut tamanut ammasumik paasissutissiinissaq periarfissaalissasoq.

3. Pisortanut aningaasaqarnikkut allaffissornikkullu kingunerit
Siunnersuut pisortanut allaffissornikkut killilimmik kinguneqarnissaa nalilerneqarpoq. Taakku aningaasaqarnerup pioreersup iluani aqunneqarsinnaanissai naatsorsuutigineqarpoq. Tamanna Atuisartoqarnermut Unammilleqatigiinnermullu Aqutsisoqarfiup atuisartoqarnermut immikkoortortaqarfiani sulisoqarnikkut piginnaanernik nutaamik agguaasoqarnissa kingunerissavaa. Piffissami maanna ingerlareersimasumi tuniniaanissamik nittarsaassinermut inatsimmi aalajangersakkanik pioreersunik nakkutilliisoqarsimanera, maanna aalajangersakkanik nutaanik nakkutilliinermut ingerlatinneqassaaq. 

4. Inuussutissarsiornermut aningaasaqarnikkut allaffissornikkullu kinguneri  
Inatsisissatut siunnersuut arlalinnik allannguutinik imaqarpoq, inuussutissarsiornermik ingerlatalinnut ilaannut aningaasaqarnikkut allaffissornikkullu kinguneqarsinnaasunik, pingaartumik atuisunut taarsigassarsisitsiniartartunut, aamma sulifffeqarfinnut meeqqanut inuusuttunullu saaffiginnittunik tuniniaanissamik nittarsaassisartunut.

Inatsisissatut siunnersuut ingerlatsivinni attuumassuteqartuni inuussutissarsiornermik ingerlatalinnut allaffissornikkut ajortumik arlaatigut kinguneqarnissaa nalilerneqarpoq, pingaartumik siunissami qaninnerusumi inatsisinik maleruaanissamut (”compliance”) qulakkeerinninnissamut atatillugu. Assersuutigalugu aningaaseriviit, il.il. Kalaallit Nunaanni tuniniaanissamik nittartaassisartut akiliutaasa aamma erniarititaasa arlaatigulluunniit akisuumik taarsigassarsisitsisarnermik tuniniaanernik nassataqarnersoq misissuvaat, nalinginnaasumik tamat iserfigisinnaasaanni atuisartunut akiligassarsisitsinissamut isumaqatigiissutit tuniniarnissaanut nittarsaasisinnaannissaanut akornutaassaaq. 

Inuussutissarsiornermik ingerlatallit tuniniaanissamik nittarsaassinermut inatsimmi annertuumik unioqqutitsisimasut imaluunniit akiligassitsissimasut atiinik taasinikkut suliat tamanut saqqummiunneqarsinnaanngornissaanut periarfissap tutsuiginassusermik annaasaqarnermik kinguneqarsinnaavoq. 

Siunnersuulli siunissami ungasinnerusumi paasiuminarnerusumik, akisussaassuseqarnerusumik aamma ingerlalluarnerusumik niuernermik nassataqarnissaa naatsorsuutigineqarpoq, ingerlatsisuniit amerlanngitsuniit naapertuutinngitsumik unammillernerit annikillinerasigut, aamma atuisartuniit tatiginninneq annertusineratigut inuussutissarsiornerup annertunerpaartaanut iluaqutaassaaq.

5. Avatangiisinut, pinngortitamut inuillu peqqissusaanut kingunerit
Inatsisissatut siunnersuut avatangiisinut, pinngortitamut inuillu peqqissusaanut kinguneqarnavianngilaq.  

6. Innuttaasunut kingunerit 
Inatsisissatut siunnersuut ataatsimut isigalugu innuttaasunut ajunngitsumik kinguneqarnissaa naatsorsuutigineqarpoq, pingaartumik atuisartunut mianernartuni aamma navianartuni inissisimasunut. 

Aammattaaq tamanna nioqqutinik tulluanngitsunik tuniniaanissamik nittarsaassinernik aaliangersimasunut saaffiginnittunik meeqqat inuusuttullu saqqummiussiffigitittarnissaanut pitsaaliissaaq, aamma ”influencer”-it ilutigisat ikinngutigiinnermik tatiginassusermillu, illuinnarsiortumik atassuteqaammik pilersitinikkut, misigititsisarneri atornerlullugit atorneqartarneranut pitsaaliissalluni. 

Tamassuma saniatigut suliffeqarfiit tamat iserfigisinnaasaanni taarsigassarsiassanik akisuunik, tassannga aamma kviklån-inik tuniniaasartut tuniniaanissamik nittarsaassisarnerisa killilersorneqarnerata annertuumik taarsigassarsisarneq siunnersuutip pitsaalissavaa. 
Inatsisissatut siunnersuutip siunertaa tassaavoq, Kalaallit Nunaanni aningaaseriviit allallu taarsigassarsisitsisartut, kviklån-inik nioqqutinik 25 procent-i sinnerlugu ÅOP-linnik tuniniaasartut, ÅOP-tik annerpaamik 25 procent-inngortinnissaanut kajumissaarneqarnissaat, tamanna innuttaasut ilaasa akiitsornermi annertuumik nalorninartullit kviklån-ersinnaanissaanut pitsaaliissaaq. Tamanna inunnut ataasiakkaanut pitsaanngitsumik kingunertut misiginarsinnaassaaq, taamaattorli innuttaasut taarsiisarnissaminnut periarfissatik saniatigut akiitsoqalernissaanut pitsaaliissaaq. 

Siunnersuutip sumiiffinni qitiusuni atuisartut ataasiakkaat illersorneqarneri nukittorsassavaa. 

7. Allat kingunerit annertuut
Inatsisissatut siunnersuut allanik annertuunik kinguneqarnissaa naatsorsuutigineqanngilaq. 

8. Oqartussat aamma kattuffiit il.il. tusarniaavigineqarneri
Siunnersuut piffissami xx.yy.2025-miit – xx.yy.2025-mut www.naalakkersuisut.gl tusarniaaviani tamanut ammasumik saqqummiunneqarsimavoq.
Siunnersuut piffissami aamma tassani ukunani tusarniaassutigineqarpoq: 
Aningaasaqarnermut Naalakkersuisoqarfik
Sulisitsisut
NUSUKA
Advokatit peqatigiiffiat Nunatsinni Advokatit
Meeqqat pisinnaatitaafﬁinut sullissivik (MIO)
Grønlandsbanken
Bankivik
Avaanaata Kommunia
Kommune Kujalleq
Kommune Qeqertalik
Kommuneqarfik Sermersooq
Qeqqata Kommunia




Siunnersuummi aalajangersakkanut ataasiakkaanut nassuiaatit

§ 1-imut

Nr. 1-imut  

Aalajangersakkap maannamut siunertaa tassaavoq, ussassaarut ussassaarutaaneranik ussassaarutip oqariartuutaanik tigusisoq erseqqissaaffigineqartarnissaa, taamaasilluni toqqaannanngitsumik ussassaarutit pitsaalineqassallutik. Ussassaarutit suulluunniit taamak isikkoqanngitsut toqqaannanngitsumik ussassaarutaapput. Taamaasilluni aalajangersagaq aallaaviusumik maannakkut § 4-p imarisaata assigaa. 

Aalajangersakkalli maannamut piumasaqaat atuuttoq ingerlateqqinngilaa, aningaasarsiornissamik siunertaqartoqassatillugu, inuussutissarsiornermik ingerlatallip aamma nioqqummik saqqummiisup akornanni, assersuutigalugu atisaarniarfik blogger-illu akornanni isumaqatigiissuteqaqqaartoqarnissaanut piumasaqaat ingerlateqqinnagu. 

Pissutsit aalajangersakkami ilaassappata inuussutissarsiornermik ingerlatalik tuniniaanissamik nittarsaassineq atuuttoq atorlugu aningaasarsiornissamik siunertaqarnissaa piumasaqaataavoq. Kisiannili inuussutissarsiornermik ingerlatalik aamma tuniniaanissamik nittarsaassinermik suliaqartullu akornanni aningaasarsiornissamik siunertaqarneq pineqassappat isumaqatigiissuteqaqqaartoqarnissaa piumasaqaataanngilaq. Taamaattorli nioqqutimik pilerisaarineq pillugu isumaqatigiissusiortoqarsimatillugu tamatigut aningaasarsiornissamik siunertaqartoqartuaannassaaq. Pissutsini inuussutissarsiornermik ingerlatalik allanut pinnattaassamik tunniussitillugu imaluunniit nioqqutimik atorsinnaalersitsitillugu, assersuutigalugu blogger-i imaluunniit attaveqatigiittarfinni allat saqqummernerini, taamaattorli tigusisoq nioqqutip aalajangersimasumik atornissaanut pisussaaffilerneqanngitsillugu, naliliineq aallaavigalugu aningaasarsiornissamik siunertaqarneq ilaasartoq paasinarsisinnaasarpoq. Siornatigut inuussutissarsiornermik ingerlatalimmik niuernermik suleqatiginnissutit aamma, pissutsit apeqqutaatillugit, suleqatigiinnerup unereernerata kingorna atiata nioqqutaasalu saqqummersittarnerisa ingerlatiinnartillugit suli aningaasarsiornissamik siunertaq piusarpoq, tassa aningaasarsiornissamik atassuteqaat ileqqumisut iinnartillugu, suleqatigiinnerillu nutaat angullugit. Influencer-i nammineq ikinngutimi nioqqutaanik pilerisaarippat, akeqanngitsumik ikinngutitut ikiuilluni, tamanna aamma aningaasarsiornissamik siunertaqartarpoq. 

Aalajangersakkap piumasaqaatigaa aningaasarsiornissamik siunertaq ersarissumik ilisimatitsiissutigineqassasoq, ataqatigiissummi ersarissumik ilisimatitsiissutigineqariinngitsillugu. Pingaartumik inuit attaveqaqatigiittarfiinni inuttut nammineq isummat aamma aningaasarsiornissamik oqariartuutit akulerussuussinnaasarput, taamaattumillu qaqugukkut inuttut isummat qaqugukkullu aningaasarsiornissamik siunertat pineqarnersut paasinissai atuisartunut ajornakusoorsinnaasarpoq. Inuussutissarsiornermik ingerlatallip aalajangertarpaa aningaasarsiornissamik siunertaq qanoq ilisimatitsiissutigineqassanersoq, ilisimatitsiineq ersarikkallartillugu. Ima isumaqarpoq, tamanna pissasoq tigusisussaq aningaasarsiornissamik siunertaqartoqarnera pillugu ilisimatinneqarneratigut. Tamanna assersuutigalugu inuussutissarsiornermik ingerlatsisoq aningaasarsiornissamik siunertaq pillugu atuagassiat avisillu pilerisaarutitut nalunaaqqutserneratigut toqqaannartumik ilisimatitsiineratigut pisinnaavoq, tassaasartummi nioqqutinut aaliangersimasunut pilerisaarutit. 

Inuussutissarsiornermik ingerlatallip, ussassaarummut pineqartumut akisussaasup, aningaasarsiornissamik siunertap ilisimatitsiissutiginissaa pisussaaffigaa. Assersuutigalugu inuussutissarsiornermik ingerlatallip inuinnaq akilerlugu imaluunniit inuinnaq allanik iluaqutissanik tunillugu inuussutissarsiornermik ingerlatallip nioqqutaanik eqqartuititsiguni imaluunniit arlaatigut tuniniaanissamik nittarsaassititsiguni inuussutissarsiornermik ingerlatallip qulakkiissavaa tuniniaanissamik nittartaassinerup pineqarnera, imaluunniit nioqqutip eqqartornissaanut inuk akilerneqarsimanera imaluunniit allanik iluaqutissanik pisimanera ersarissumik takuneqarsinnaanissaa. Inuussutissarsiornermik ingerlatallip periarfissaasinnaasut atorlugit aningaasarsiornissamik siunertaata ilisimatitsissutiginissaanut qulakkeerinnissimaguni, taamaattorli tamanna pinngippat, aallaaviusumik inuussutissarsiornermik ingerlatalik akisussaasuunavianngilaq. 

Nr. 2-mut

Tuniniaanissamik nittarsaassisarnermut inatsimmi aalajangersakkami atuuttumi § 9, imm. 3-mi allassimavoq, tuniniaanissamik nittarsaassineq meeqqanut inuusuttunullu 18-it inorlugit ukiulinnut sammitinneqartoq aanngajaarniutinik, ilanngullugu imigassanik aalakoornartortalinnik, eqqartuinernik, assilisanik imaluunniit innersuussutinik imaqartinneqassanngitsoq.

Siunnersuutigineqarpoq § 9, imm. 3 allanngortinneqassasoq, taamaasilluni aalajangersakkami nioqqutit meeqqanut inuusuttunullu 18-it inorlugit ukiulinnut naleqqutinngitsut ilanngunneqarniassammata. 

Aalajangersakkami siunnersuutigineqartumi assersuutigalugu nioqqutit ulorianartut, tassannga nioqqutit timimut ulorianarsinnaasutut nalilerneqarnikut (assersuutigalugu nioqqutit peqqissutsimut ajoqutaasut, imaluunniit nioqqutit atornerini isumannaassusermut aarlerinaateqartitsisinnaasut) imaluunniit meeqqat inuusuttullu 18-it inorlugit ukiullit sianissusaanut ajoqutaasinnaasut tuniniaanissamik nittarsaanneqarsinnaaneri inerteqqutaalissapput. 

Nioqqut meeqqanut inuusuttunullu 18-it inorlugit ukiulinnut naleqqutinnginnersoq pillugu naliliinermi siullertut nioqqut imaluunniit suliaq inatsit naapertorlugu meeqqanut inuusuttunullu 18-it inorlugit ukiulinnut tuniniarneqarsinnaannginnersoq tunngavilersuutigineqassaaq. Assersuutigalugu kakiornerit, kusarnarsarnermut tunngatillugu pilattaanerit, tassani amermi aamma ameq allermi pilattaanerit, assersuutigalugu orsukillisartinnerit, ikkussiffigitinnerit, qingakkut pilatsinnerit, kinguaassiuutitigut pilatsinnerit, nioqqutit/suliat kapitinnikkut pisartut soorlu fillers aamma botox, kigutinik qaqorsaanerit imaluunniit meqquujartinnerit nittarsaannissai inerteqqutaassapput. Tamassuma saniatigut tunngaviliunneqassaaq nioqqutip timimut sunniisarnerata imaluunniit ukiukitsut sianissutsimigut peqqissusaanut naleqqutinngitsumik sunniisarnerata ilisimaneqarnera, imaluunniit nioqqutit meeqqanut inuusuttunullu 18-it inorlugit ukiulinnit pineqannginnissaanut oqartussat inassuteqarfigisimasai pineqarnersut. Assersuutigalugu palersaatit, energidrikkit aamma sanigorsaatit taakununnga ilaapput. Tamassuma saniatigut nioqqutit akiliilluni atoqatigiinnermut tunngassuteqartunik nioqqutit pineqarnersut, imaluunniit akissarsisitsilluni sullississutit atoqatigiinnermik peqatigiinnerit pineqarnersut tunngaviliunneqarsinnaapput, tassannga aamma “sugardating” ilaavoq. 

Tuniniaanissamik nittarsaassinerit meeqqanut inuusuttunullu 18-it inorlugit ukiulinnut saaffiginnittut pineqartillugit aalajangersagaq taamaallaat atuuppoq. Tamanna qanorluunniit meeqqat angallaffiini assersuutigalugu bussit unittarfiini il.il. tuniniaanissamut nittarsaassineq saqqumiffiini atuussaaq. Taamaattumik tamanut ammasuni inini inersimasunut nioqqutit suli pilerisaarutaasinnaapput, aatsaalli pilerisaarut kisiat taakkununnga saaffiginnippat. Pissutsilli piviusut kingunerisinnaavaa inuussutissarsiornermik ingerlatallit tuniniaanissamik nittarsaassinerat aamma meeqqanut inuusuttunullu saaffiginnittutut isigineqarsinnaalertarneri, naak taakku pingaarnertut nittarsaaffigineqanngikkaluartut. 

Assersuutigalugu meeqqanut inuusuttunullu 18-it inorlugit ukiulinnut tuniniaanissamik nittarsaassinerit atuussapput inuussutissarsiornermik ingerlatallip nammineq nittartagaanniippata, imaluunniit nittartakkami tuniniaanissamik nittarsaassinerit imaluunniit nittartakkami nioqqutit qitiusut meeqqanut inuusuttunullu saaffiginnippata. Pisiniarfik toqqaannartumik aaliangersimasumillu meeqqanut inuusuttunullu pingaarnertut saaffiginnikkuni, assersuutigalugu pinnguaarniarfik, pisiniarfimmi tuniniaanissamik nittarsaassinerit tamarmik taakkununnga saaffiginnittutut nalinginnaasumik isigineqassaapput. 

Aalajangersakkat malillugit inuussutissarsiornermik ingerlatalinnut inunnut inatsisitigullu pisinnaatitaasunut pisussaatitaasunullu tuniniaanissamik nittarsaassinermik pineqartumut suliaqartunut akisussaaffik tussinnaavoq. Assersuutigalugu suliffeqarfiusinnaavoq pilerisaarummut inniminniisimallunilu akiliinikoq, aamma pilerisaarutinik suliffeqarfik pilerisaarummik ilusilersiullunilu ikkussinikoq. 

Aalajangersakkami unioqqutitsinermi tuniniaanissamik nittarsaassisarnermut inatsimmi atuuttumi § 39, imm. 1 naapertorlugu pineqaatissiisoqarsinnaavoq. Aalajangersakkami unioqqutitsinerit akileeqqusissummik pineqaatissinneqartassapput. 

Aalajangersakkami unioqqutitsinermi pineqaatissiiniarnermut qanoq iliuuseqarsimanermut piumasaqaatit tassaapput mianersuaalliorneq aamma piaarineq. 

Nr. 3-mut

Nutaamik § 9, imm. 4-6 ilanngussisoqassasoq siunnersuutigineqarpoq.  

§ 9, imm. 4 siunnersuutigineqartup imaraa, inuit attaveqaqatigiittarfiini profil-ini meeqqaniit inuusuttuniillu 15-it inorlugit ukiulinniit pigineqartuni imaluunniit pigineqartutut isikkoqartuni meeqqanut inuusuttunullu 18-it inorlugit ukiulinnut saaffiginnittunik profil-ini imaluunniit profil-it aqqutigalugit tuniniaanissamik nittarsaassisoqaqqusaanngitsoq. 

Imm. 5-imi siunnersuutigineqarpoq, inuit attaveqaqatigiittarfiini tuniniaanissamik nittarsaassinerni meeqqanut inuusuttunullu 18-it inorlugit ukiulinnut saaffiginnittuni, meeqqat 15-it inorlugit ukiullit atorneqaqqusaassanngitsut, atorneqarneq assiliartalersuinermi imaluunniit nioqqutimik takutitsinermi pissusissamisoortumik atassuteqartinnagu. 

§ 9, imm. 4-mi aalajangersakkap siunnersuutigineqartup qulakkiissavaa, inuit attaveqaqatigiittarfiini profil-ini meeqqaniit inuusuttuniillu 15-it inorlugit ukiulinniit pigineqartuni imaluunniit pigineqartutut isikkoqartuni, profilini imaluunniit profil-it aqqutigalugit nittarsaassisoqaqqusaannginnissaa, taamaanngippat tuniniaanissamik nittarsaassineq meeqqanut inuusuttunullu 18-it inorlugit ukiulinnut saaffiginnittuussammat. Assersuutigalugu meeqqat inuusuttullu 15-it inorlugit ukiullit inuit attaveqaqatigiittarfiini profil-it pigisaanni imaluunniit pigerpasitaanni nioqqutimik pilerisaarinissaq inerteqqutaavoq, tuniniaanissamik nittarsaassineq meeqqanut inuusuttunullu 18-it inorlugit ukiulinnut saaffiginnippat. 

Assersuutigalugu nittarsaassineq meeqqanut inuusuttunullu 18-it inorlugit ukiulinnut saaffiginnitsillugu, meeraq imaluunniit inuusuttoq 15-it inorlugit ukiulinnut ilaasoq imaluunniit isikkulinnut ilaasoq atorlugu inuussutissarsiornermik ingerlatalik nammineq nioqqutiminik profilimi immaluuniit profil-i aqqutigalugu pilerisaareqqusaassanngilaq. 

Aalangersakkami ilaapput, tuniniaassamik nittarsaassinerit profil-imi pippata, aamma tuniniaanissamik nittarsaassinerit profil-i aqqutigalugu pippata. Pisuni assersuutigalugu profil-imi nittartakkamut tuniniaanissamik nittarsaassinerup sumiiffianut link-eqarpat. 

Taaguummi inuit attaveqaqatigiittarfiini internetimi teknologi aamma kiffartuutit assigiinngitsorpassuit ilaapput. Inuit attaveqaqatigiittarfiini assersuutigalugu internetimi sumiiffiit imarisai atuisuniit piliarineqartarput, tassani atuisut assersuutigalugu allaqatigiissinnaallutik, assinik, videonik nipinillu avitseqatiginnissinnaallutik. Profil-i meeqqamit imaluunniit inuusuttumit 15-it inorlugit ukiulimmit pigineqarnersoq imaluunnit pigineqartutut isikkoqarnersoq nalileqarnera apeqqutaavoq. Naliliinermi taamaattumi profil-imi takuneqarsinnaasuni imarisat, tassannga aamma assit paasissutissallu il.il. suunersut naliliinermi tunngaviliunneqartassapput. Profil-i assersuutigalugu meeqqamit imaluunniit inuusuttumit 15-it inorlugit ukiulimmit pigineqartutut isikkoqarsinnaavoq, profil-i angajoqqaaniit aqunneqarpat. 

Tamassuma saniatigut § 9, imm. 4, 2 pkt.-imi aalajangersakkami siunnersuutigineqartup qulakkiissavaa, inuit attaveqaqatigiittarfiini tuniniaanissamik nittarsaassinerit meeqqanut inuusuttunullu 18-it inorlugit ukiulinnut saaffiginnittuni, meeqqat inuusuttullu 15-it inorlugit ukiullit atorneqannginnissai, atorneqarneri pissusissamisoortumik atatillugu nioqqutimik assiliartaliineq takutitsinerluunniit pinngippat. Assersuutigalugu tuniniaanissamik nittarsaassineq meeqqanut inuusuttunullu saaffiginnippat, inuussutissarsionermik ingerlatallip inuit attaveqaqatigiittarfiini nammineq profil-imini tuniniaanissamik nittarsaassinermi meeqqat inuusuttullu 15-it inorlugit ukiulinnik atuinissaa inerteqqutaassaaq, atorneqarneri pissusissamisoortumik atatillugu nioqqutimik assiliartaliinanilu takutitsinngippat. 
Tuniniaanissamik nittarsaassinermi meeqqat imaluunniit inuusuttut 15-it inorlugit ukiullit atorneqarneri pissusissamisoornersoq suliami aalajangersimasumi naliliinermi apeqqutaassaaq. Assersuutigalugu tuniniaanissamik nittarsaassinermi meeqqat atorneqarneri pissusissamisuussaaq meeqqat atisaanik, kamiinik imaluunniit pinnguaanik takutitsiniarnermi. 

Aammattaaq aalajangersagaq meeqqanik inuusuttunillu 15-it inorlugit ukiulinnik takusassianik atuinermik inerteqqusiivoq. Taaguutip ”takusassiat” Kalaallit Nunaanni pinerluttulerinermi inatsimmi § 85, imm. 1-imi isumaa assigaa, tassaallunilu inuk piviusoq assigalugu imaluunniit assigingajallugu piviusorpalaartutut assilisat. Taamaasilluni qarasaasiaq atorlugu imaluunniit AI atorlugu piviusorpalaartumik inunnik 15-it inorlugit ukioqarpasittunik atuineq aalajangersakkami ilaassaaq.

Aalajangersakkami unioqqutitsinermi akisussaasinnaasut tassaapput, tuniniaanissamik nittartaassinermut atuuttumut suliarinnittut inuussutissarsiornermik ingerlatallit inuit aamma inatsisitigut pisinnaatitaasut pisussaatitaasullu. Suliffeqarfiup ussassaarutaata saniatigut pissutsit malillugit, assersuutigalugu meeqqamut imaluunniit inuusuttumut 15-it inorlugit ukiulimmut angajoqqaajusinnaapput, angajoqqaat suliffeqarfimmut isumaqatigiissuteqarnerata kingorna meeraq imaluunniit inuusuttoq 15-it inorlugit ukiulik suliffeqarfimmut ussassaarutiortillugu. 

Aalajangersakkamik unioqqutitsisoqartillugu tuniniaanissamik nittarsaassisarnermut inatsit maanna atuuttumi § 39 assigalugu pineqaatissiisoqarsinnaavoq. Aalajangersakkami unioqqutitsinermi akileeqqusissummik pineqaatissiisoqassaaq.

Aalajangersakkami unioqqutitsinermi pineqaatissiiniarnermut qanoq iliuuseqarsimanermut piumasaqaatit tassaapput mianersuaalliorneq aamma piaarineq. 

Siunnersuutigineqassaaq § 9, imm. 6 nutaaq, Naalakkersuisut nioqqutinut § 9, imm. 3-mi allannguutinut ilaatinneqartunut malittarisassanik erseqqinnerusumik aalajangersaanissaminnut periarfissiisoq, ikkunneqassasoq. Aalajangiissutip nioqqutit nutaat ineriartorneqarnerini unammillernartut nutaat malillugit aalajangiissutip attuuffeqarfiani malittarisassat amerlanerusut aalajangersarneqarsinnaanerat qulakkiissavaa.

Imm. 6 malillugu inatsisinik aalajangersaanerup nioqqut naleqqutinngitsutut nalilerneqarsinnaanissaanut piumasaqaatinngilaa. Tunisassiat suussusaanut tunngatillugu allaffissornikkut sulisaaseq aaliangersimasoq inatsisinik naleqquttunik atulersitsinermik malitseqassasoq naatsorsuutigineqarsinnaavoq, periaaseq tamanna ammasumik suleriaaseqarnermik pilersitsisarmat, aamma allaffissornerup pisaasiata pitsaasuunissaanut tamanna naleqqulluinnarmat. 

Nr. 4-mut

§ 9 malillugu siunnersuutigineqarpoq ima qulequtserneqassasoq ”Akiligassarsisitsinissamut isumaqatigiissutit aamma taarsigassiisartut aaliangersimasut tuniniaanissamik nittarsaassisarnissaanut inerteqqut”. Akiligassarsisitsinissamut isumaqatigiissutit taarsigassiisartullu ilaat tuniniaanissamik nittarsaassisarnerisa inerteqqutaalernissaanut siunnersuummut naapertorlugu qulequtaq inissinneqarnissaa siunnersuutigineqarpoq. 

Nr. 5-imut

§ 9 a, imm. 1-imut 
§ 9 a, imm. 1-imi siunnersuutigineqarpoq, taarsigassiisartoq atuisartunut akiligassarsisitsinissamut 25 procentimik annerusumilluuniit ukiumut aningaasartuutilinnik tuniniaappat, atuisartunut akiligassarsisitsinissamut isumaqatigiissutinik tuniniaanissamik nittarsaassineq inerteqqutaavoq, taamaattorli tak. imm. 2 aamma 3. 

Inuussutissarsiorneq siunertaralugu iliuuserineqartut atuisartunut akiligassarsisitsinernit tunisinerup siuarsarnissaanut siunertallit suulluuniit pineqartillugit inerteqqut atuutissaaq. Atuisartunut akiligassarsisitsinissamut tuniniaanissamik nittarsaassinermut inerteqqut atassuteqarpoq, imminermini taarsigassarsisitsisartumut atassuteqarani. Taamaalilluni taarsigassarsisitsisartoq assersuutigalugu atini, assiliaq ilisarnaatini, allallu ilisarnaatit taarsigassarsisitsisartup kinaassusaanik takutitsisut suli tuniniaanissamik nittarsarsinnaavai. Tuniniaanissamik nittarsaassineq atuisartunut akiligassarsisitsinissamik kajumissaarummik imaqarpat, atuisartunut akiligassarsisitsinissamik tuniniaanissamik nittarsaassinerussaaq. Atuisartunut akiligassarsisitsinissamut tuniniaanissamik nittarsaassineq kajumissaarummik qanoq imaqartiginersoq naliliinermi apeqqutaassaaq. 

Akiligassiissutinik isumaqatigiissutit isumaqatigiissutitut nassuiaaserneqarput, akiliinissamut kinguartitsigallarnissamut, taarsigasassarsinissamut imaluunniit assingusumik aningaasaqarnikkut aaqqiissuteqarnissamut suliffeqarfik atuisartunut akiligassiissutinik tunniussineratigut imaluunniit tunniussinissaminut neriorsuineratigut isumaqatigiissutisiarineqartartut, tassani kiffartuussissutinik imaluunniit nioqqutinik assigiiaanik ingerlaavartumik tigusaqartarnermi atuisartoq taakkunannga tigusisartillugu kiffartuussissutinut imaluunniit nioqqutinut akilersuinissaminut isumaqatigiissutigineqartartut minillugt. Taaguummi akiligassarsisitsinissamut isumaqatigiissummi akiligassarsisitsinissamut isumaqatigiissutit aalajangersimasumik akilerneqarfissaanik sivisussusillit aamma akiligassarsisitsinissamut isumaqatigiissutit nikerartumik akilerneqarfissaanik sivisussusillit, assersuutigalugu karsimi akiitsornerit, ilaapput. Qularnaveeqqusiussaqarnikkut akiligassarsisitsinissamut isumaqatigiissutit qulakkeerneqarsimasut, soorlu biilinik aamma umiatsiamik taarsigassarsinermi, aamma nassuiasersuinermi ilaapput. 

Atuisartoq inuit ataasiakkaatut imaluunniit inatsisitigut pisinnaatitaasutut pisussaatitaasutullu, inuussutissarsiuummi avataatigut annerusumik niuertartutut nassuiarneqartarpoq. 


Taarsigassarsisitsisoq inuussutissarsiornermik ingerlataqartuuvoq, Kalaallit Nunaanni atuisartunut, matumani atortariaqakkanut taarsigassarsiniartitsineq pillugu sulliviit aningaaseriviillu ilanngullugit akiligassarsisitsinissamut isumaqatigiissutinnik neqerooruteqartartoq.

Taarsigassiisartoq inerteqqummut ilaanersoq pillugu aalajangiisuusartoq tassaavoq, taarsigassiisartoq ukiumut 25 procentimik imaluunniit annerusumik aningaasartuutitalinnik atuisartunut akiligassarsisitsinissamik tuniniaasarnersoq. Tamanna isumaqarpoq, taarsigassiisartoq suliffeqarfiup nioqqutaani 25 procentimik imaluunniit annerusumik aningaasartuutitalinnik atuisartunut akiligassiisartillugu inerteqqut atuuttartoq.

Ukiumoortumik aningaasartuutit procentinngornerat ima paasineqassaaq akiligassanngortitap nalinga tamakkiisoq aallaavigalugu, akiligassarsititsinissamut isumaqatigiissummi aningaasartuutit tamakkiisut ukiumoortunngorlugit procentinngornerat. 

Inerteqqutip imarivaa, taarsigassiisartoq ukiumut 25 procentimik imaluunniit annerusumik aningaasartuutitalimmik atuisartunut akiligassiisarnermik ataasiinnarmilluunniit tuniniaappat, atuisartunut akiligassiissutinik isumaqatigiissutinik arlaanaannilluunniit suliffeqarfik tuniniaanissamik nittarsaassisinnaassassanngilaq, procentitigut ukiumut aningaasartuutit qanorluunniit ikkaluarpata. Taamaattorli taarsigassiisartoq atuisartunut akiligassiissutinik isumaqatigiissutinik ukiumut 25 procentimiit minnerusumik aningaasartuutilinnik taamaallaat tuniniaasarpat, inerteqqut tassannga atuunnavianngilaq, taamaasillutik atuisartunut akiligassiissutit isumaqatigiissutit tamaasa pigisatik qanorluunniit tuniniaanissamik nittarsaassinnaavaat, taamaattorli tak. § 9 b. 

Inuussutissarsiornermik ingerlataqartut, inuit kiisalu inatsisitigut pisinnaatitaasut, matumani akiligassanngortitsisartut (kreditgiver) akiligassanngortitsisussamullu innersuussisartut (kreditformidler) ilanngullugit inerteqqummut ilaatinneqarput. Taamaasilluni “influencer” aamma aningaasanik atorniarnissamut niuerfiit (låneplatform)  aamma ilaatinneqassapput.

Inerteqqut sumiluunniit atuussaaq, tuniniaanissamik nittarsaassineq tusagassiuummi sorlermiluunniit pigaluarpat, taamaattorli pisiassamut aalajangersimasunut akiitsorneq pillugu imm. 3-mi siunnersuutigineqartumi ilanngunneqanngitsut naleqqiukkit. Assersuutigalugu tuniniaanissamik nittarsaassineq internet aqqutigalugu peqqusaanngilaq, tassannga aamma inuit attaveqaqatigiittarfiini imaluunniit app-ini, tv-mi, radiomi aamma tusagassiuutini naqinneqarsimasuni, allagartani, aamma skærm-ini digitaliusuni tamat iserfigisinnaasaanni, tamat angallaffiini, suliffeqarfiit igalaavini imaluunniit inuinnaat illuisa isuini assigisaanilu peqqusaanngillat. 

Kalaallit Nunaanni imaluunniit Kalaallit Nunaannut tunngasumik annertuumik aningaasartuutilerlugu atuisartunut akiligassarsisitsinissamut isumaqatigiissutinik ingasattumik tuniniaanissamik nittarsaassinissamik periarfissaq killilerniarlugu tuniniaanissamik nittarsaassisarnermik inerteqqutip atuutilernissaa siunnersuutigineqarpoq. Inerteqquteqarneq atuisartut annertuumik aningaasartuutilerlugit atuisartunut akiligassarsisitsinissamut isumaqatigiissusiornissaminnik sunnertinneqarsimallutik isumaqatigiissusiorlutik qaangersinnaanngisaminnik akiitsoqalersinnaasut ikilisinnissaanik ikorfartuussissaaq.

Inerteqqummut unioqqutitsinermi akileeqqusissummik pineqaatissiisoqarsinnaassaaq. 

§ 9 a, imm. 2-mut 
§ 9 a, imm. 2-mi siunnersuutigineqarpoq, ineqarneq pillugu akiligassarsisitsinissamut isumaqatigiissutinik tuniniaanissamik nittarsaassinermi imm. 1 atuutissanngitsoq. 

Ineqarneq pillugu akiligassarsisitsinissamut isumaqatigiissutit isumaqatigiissutitut nassuiaaserneqarput, qularnaveeqqusiussaqarnikkut imaluunniit allatigut pigisamik aalaakkaasumik najukkamik qulanaveeqqusernikkut, imaluunniit pigisanik aalaakkaasunut najukkanut atatillugu pisinnaatitaaffimmik allamik qularnaveeqqusernikkut, taarsigassarsisussamut akiligassarsisitsinissamik akiligassarsisitsisup tunniussineratigut imaluunniit tunniussinissaminut neriorsuineratigut, imaluunniit akiligassarsisitsinissamut isumaqatigiissutit nunaminertanik imaluunniit illunik pioreersunik pilersaarutaasunilluunniit piginnittussaatitaalernissamut piginnittussaatitaaginnarnissamulluunniit taarsigassarsisussaq siunertaqartillugu akiligassarsisitsisup tunniussineratigut imaluunniit tunniussinissaminut neriorsuineratigut akiligassarsiguni. Assersuutigalugu realkredit-imik taarsigassarsinerusinnaavoq. 

Akiligassarsisitsinissamut isumaqatigiissut nammineq pigisanut qularnaveerusiamik allagartamik isumannaarneqarsimappat, imaluunniit piginneqatigiilluni inissianik atuisinnaanermut pisinnaatitaaffimmik isumannaarneqarsimappat, taava inerteqqummik aalajangersagaq atuutissanngilaq. Kisiannili akiligassarsisitsinissamut isumaqatigiissut biilinik, snescooterinik imaluunniit umiatsianik qularnaveerusiamik isumannaarneqarsimappat, taava inerteqqut atuutissaaq. 

§ 9 a, imm. 3, nr. 1-mut 
§ 9 a, imm. 3, nr. 1-imi siunnersuutigineqarpoq, atuisunut akiligassiissutinik isumaqatigiissutit atuisartunut taarsigassiisartut namminneq niuertarfianni, assersuutigalugu bankip nammineq inaani, tuniniaanissamik nittarsaassinerit imm. 1-imi atuutissanngitsut. 

Niuertarfiup sumiiffia ima paasineqassaaq inuussutissarsiornermik ingerlataqartup atugassanik pisiniarfimmi (detailvirksomhed) aalakkasumi suliaminik ingerlatsivia, imaluunniit inuussutissarsiornermik ingerlataqartup atugassanik pisiniarfimmi (detailvirksomhed) aalakkaanngitsumi nalinginnaasumik suliaminik ingerlatsivia. Taamaasilluni taarsigassiisup niuertarfittut inimini tuniniaanissamik nittarsaasseqqusaavoq, kisiannili assersuutigulu niuertarfiup illuata isuani imaluunniit biilinik uninngatitsiviani taamaalioqqusaanani. 

Naak § 9 a, imm. 1-imi inerteqqut taarsigassiisumut atuukkaluartoq, suliffeqarfik suliffeqarfiup atuisartunut akiligassiissutinik isumaqatigiissutai, qanorluunniit procentitigut ukiumut aningaasartuuteqaraluarpata, suliffeqarfiup sumiiffiani tuniniaanissamik nittarsaassinnaassavai. Tassannga eqqumaffiginiaqquneqarpoq, § 9 a, imm. 1-imi inerteqqut pingaarnertut malittarisassaammat, imm. 3, nr. 1-ilu taamaallaat pingaarnertut malittarisassamut atuutsinneqanngitsumik imaqarmat. Taamaattumik atuisartunut taarsigassiisartoq tuniniaanissamik nittarsaassisarnermut inerteqqummut ilaasoq, atuisartunut akiligassiissutinik isumaqatigiissutini taamaallaat taarsigassiisartup niuertarfiani tuniniaanissamik nittarsaassinnaavai. 

§ 9 a, imm. 3, nr. 2-mut 
§ 9 a, imm. 3, nr. 2-mi siunnersuutigineqarpoq, atuisartunut taarsigassiisartup nittartagaani, imaluunniit qarasaasiaqarnikkut atortorissaarutitigut ungasianiit tuniniaanermi, taarsigassarsiisup ingerlataanni, atuisartunut akiligassiissutinik isumaqatigiissutit tuniniaanissamik nittarsaannerini imm. 1 atuuttassanngitsoq. Assersuutigalugu bankip nammineq nittartagaanni, imaluunnit nammineq mobilapp-iani. 

Taamaasilluni taarsigassiisoq nittartakkamini tuniniaanissamik nittarsaasseqqusaavoq, tassaniillu atuisartoq akiligassarsisitsinissamut isumaqatigiissusiorsinnaavoq, kisiannili internetsimi nittartakkani allani ussassaarutitut imaluunniit allatigut tuniniaanissamik nittarsaasseqqusaanani.

Taarsigassiisartoq inuit attaveqaqatigiittarfiini profil-eqaruni imaluunniit qupperneqaruni tamanna taarsigassiisartup nammineq nittartagaatut isigineqarnavianngilaq. Taamaattumik inuit attaveqaqatigiittarfiini tuniniaanissamik nittarsaassinerup ilaatitsinnginneqarnera atuutsinngilaq, naak taarsigassiisartoq taakkunani profil-eqaraluarpalluunniit.
Aammattaaq taarsigassiisartup ungasianiit tuniniaanissaminut aaqqissuussaani tuniniaanissamik nittarsaassisoqarsinnaavoq, tamanna taarsigassiisartumiit ingerlanneqarpat. Tassani assersuutaasinnaavoq, taarsigassiisartup nammineq app-ia atuisartup atuisartunut akiligassarsisitsinissamut isumaqatigiissusiorfigisinnaasaani. Taamaattoqartillugu app-imi atuisartunut akiligassarsisitsinissamut isumaqatigiissummik tuniniaanissamik nittarsaassisoqarsinnaavoq. Taamaasilluni niuertarfiup najugaannaani imaluunniit nittartagaannaani tuniniaanissamik nittarsaassineq killilersorneqanngilaq, kisianni taarsigassiisartup ungasianiit tuniniaanissaminut aaqqissuussinermini, tassanngaanniit atuisartup atuisartunut akiligassarsisitsinissamut isumaqatigiissuteqarnissamik qinnuteqarfigisinnaasaani, tuniniaanissamik nittarsaassisoqarsinnaavoq. Kisiannili assersuutigalugu aviisini neqeroorutitigut imaluunniit nittartagaq naleqqiussisarfitigut atuisartunut akiligassarsisitsinissamut isumaqatigiissutinik tuniniaanerit taarsigassiisartumiit ingerlanneqartumik ungasianiit tuniniaanissaminut aaqqissuussinertut isigineqanngillat.

Naak § 9 a, imm. 1-imi inerteqqut taarsigassiisartumut atuukkaluartoq, suliffeqarfik suli suliffeqarfiup atuisartunut akiligassiissutinik isumaqatigiissutini taarsigassiisartup nittartagaani imaluunniit ungasianiit tuniniaanermi aaqqissuussinermi atorneqartumi tuniniaanissamik nittarsaassinnaavai, qanorluunniit ukiumoortumik aningaasartuutit procentinngornerat ikkaluarpat. Tassannga maluginiaqquneqarpoq, § 9 a, imm. 1 pingaarnertut malittarisassaavoq, imm. 3, nr. 2-lu taamaallaat pingaarnertut malittarisassamut ilaatitsinnginnermik imaqarluni. Taamaattumik tuniniaanissamik nittarsaassinermut inerteqqut taarsigassiisartumut atuutillugu, atuisartunut akiligassiissutinik isumaqatigiissutini imm. 3, nr. 2-mi pisuni sumiiffilu taaneqartuni taamaallaat tuniniaanissamik nittarsaassinnaavai. 

§ 9 a, imm. 3, nr. 3, litra a-mut
Akiligassarsiassaq tigussaasumik pisinermi imaluunniit sullissinermik pisinermi, tamatumunngalu, pisiap nalinga imaluunniit pisiap nalingata ilaannaa akiliinngikkallarnissaa pillugu pisisup tuniniaasullu akorniminni isumaqatigiissutigisimanerat tunuliaqutigalugu, imaluunniit pisisup tuniniaasullu akorniminni pisiap nalinga tamakkerlugu imaluunniit ilaannaa suliami peqataasinnaasumik avataaneersumit aningaasanik atorniarnermik isumaqatigiissutigisimanerat tunuliaqutigalugu matussuserneqarsimappat, imm. 1-imi atuisartunut akiligassarsisitsinissamut isumaqatigiissutinik tuniniaaneq atuutissannginnera § 9, imm. 3, nr. 3 litra a-mi siunnersuutigineqarpoq. Assersuutigineqarsinnaavoq, umiatsianik tuniniaasartoq atuisartumut pisiap nalinganik akilinngikkallartitsippat, imaluunniit taarsigassiisartoq suleqatigalugu umiatsiamik pisinerup akilernissaa pillugu neqerooruteqarsimappat. 

Nioqqut imaluunniit kiffartuussut aalajangersimasoq pineqassaaq, tassa pisiassanut aalajangersimasunut akiitsornermut tunngasut. Akiligassarsinissamut periarfissat, nioqqutinut kiffartuussissutinullu akiliinissamut kinguartitsigallarnermut periarfissaasut, tuniniaanissamik nittarsaaqqusaassanngillat. 

Tassani nioqqutinut imaluunniit kiffartuussinernut aalajangersimasunut tuniniaasup aningaasalersuineq, imaluunniit suliami peqataasup avataaneersup aningaasalersuineq pineqarput. Atugassanik pisiniarfiit (detailvirksomhed) akiitsorluni pisinermi aningaasaliinissaminnut neqeroortartut, aamma atugassanik pisiniarfiit akiitsorluni pisinermi suliami peqataasoq avataaneersoq atorlugu, soorlu aningaaserivik suleqatigalugu aningaasaliinissaminnut neqeroortartut atuussinnaanngortinneqarput.

Litra a-mi piumasaqaatip saniatigut, litra b-mi aamma c-mi piumasaqaatit immersorneqassapput, § 9 a, imm. 3, nr. 3-mi ilaatitsinnginneq atuutsilernissaanut. 

§ 9 a, imm. 3, nr. 3, litra b-imut
§ 9 a, imm. 3, nr. 3, litra b-imi siunnersuutigineqassaaq, nioqqut imaluunnit kiffartuussissut aalajangersimasoq akiitsulerlugu pisiarinissaanut neqeroorutigineqarpat, tamatumunngalu tuniniaasup niuerfittut sumiiffiani, nittartagaani imaluunniit ungasianiit tuniniaanissamut aaqqiissutaa tuniniaasumiit ingerlanneqartumi atuisartunut akiligassarsisitsinissamut isumaqatigiissutinik tuniniaanissamik nittarsaassippat, atuisartunut akiligassarsisitsinissamut isumaqatigiissutinik tuniniaanissamik nittarsaassisoqartillugu imm. 1 atuutissanngitsoq.

§ 9 a, imm. 3, nr. 3-mi ilaatitsinnginneq atuutsinneqassappat, taava litra b-mi piumasaqaatip saniatigut litra a-mi aamma c-mi piumasaqaatit eqquutsinneqassapput. 

§ 9 a, imm. 3, nr. 3, litra c-imut
§ 9 a, imm. 3, nr. 3, litra c-imi siunnersuutigineqarpoq, nioqqut imaluunnit kiffartuussissut aalajangersimasoq akiitsulerlugu pisiarinissaanut neqeroorutigineqarpat, tamatumunngalu nioqqutip imaluunniit kiffartuussutip aningaasanngorlugu akiliutip nalinga ilisimatitsissuteqarnermut atatillugu tuniniaanissamik nittarsaassisoqarpat, atuisartunut akiligassarsisitsinissamut isumaqatigiissutinik tuniniaanissamik nittarsaassisoqartillugu imm. 1 atuutissanngitsoq. 

Akiligassarsinissamut periarfissat, nioqqutinut kiffartuussissutinullu akiliinissamut kinguartitsigallarnermut periarfissaasut, tuniniaanissamik nittarsaaqqusaassanngillat. Nioqqutip imaluunniit kiffartuussutip pisiarinerani akilimmik aningaasalersuinissamik neqerooruteqarmermi aningaasartuutit naleqqiunnissaanut atuisartoq periarfissaqassaaq. 
§ 9 a, imm. 1-imi inerteqqut atuukkaluartoq, litra a-c-ini piumasaqaatit naammassineqarnerini nioqqut imaluunniit kiffartuussut aalajangersimasoq pisiarinissaanut akiitsut neqeroorneqarpata, ukiumoortumik aningaasartuutit procentinngornerat apeqqutaatinnagit atuisartunut akiligassarsisitsinissamut isumaqatigiissutit tuniniaanissamik nittarsaassisoqaqqusaavoq. Tassunga atatillugu maluginiaqquneqassaaq §9 a, imm. 1 siullertut malittarisassaasoq, § 9 a, imm. 1, nr. 3-lu siullertut malittarisassamut ilaanngitsumik immikkoortumik malittarisassaqartoq. Taamaattumik taarsigassarsisitsisoq, tuniniaanissamik nittarsaassisarnermut inatsimmi inerteqqutinut ilaasoq, imm. 3, nr. 3-mi piffiit sumiiffiillu taaneqartunuinnaq atuisartunut akiligassarsisitsinissamut isumaqatigiissutini tuniniaanissamik nittarsaasseqqusaavoq. 

§ 9 b, imm. 1-imut 
Pinnguaatinik imaluunniit pinnguaatinik tuniniaasumik tuniniaanissamik nittarsaassinermut atatillugu, aningaaseriviit imaluunniit allat taarsigassiisartut, atuisartunut akiligassiissutinik isumaqatiginninnissamik tuniniaasartut, imminut nioqqutillu taarsigassarsiissutitik tuniniaanissamik nittarsaattarnerannut maannamut inatsisini atuuttuni inerteqquteqanngilaq. 

§ 9 b, imm. 1-mi siunnersuutigineqarpoq, taarsigassiisartumiit, imaluunniit pinnguaatinik imaluunniit pinnguaatinik tuniniaasartunik tuniniaanissamik tunngatillugu atuisartunut akiligassarsisitsinissamut isumaqatigiissutinik nittarsaassinerit inerteqqutaassasut, taamaakkaluartoq imm. 2 aamma 3 naleqqiukkit. 

Taarsigassiisartunik aamma atuisartunut akiligassiissutinik isumaqatigiissutinik tuniniaanissamik nittarsaassinernut sunulluunniit inerteqqut aallaaviusumik atuutissaaq. Tamanna isumaqarpoq, inuussutissarsiorneq siunertaralugu suulluunniit iliuuserineqartut, atuisartunut akiligassiissutinik isumaqatigiissutinik imaluunniit taarsigassiisartup suliffeqarfiata tunisisarneranut siuarsaanissamik siunertaqartunut inerteqqut atuutissasoq. Inerteqqutip imarivaa, assersuutigalugu taarsigassiisartut atimik, assiliamik ilisarnaatimik, allanillu ilisarnaatinik taarsigassiisartup suliffeqarfiata kinaassusaanik takutitsisinnaasut tuniniaanissamik nittarsaaqqusaassanngikkai, imaluunniit tuniniaanissamik nittarsaassineq pinnguaatinik imaluunniit pinnguaatinik tuniniaasunik tuniniaanermik nittarsaassinermut atatillugu tuniniaanermik nittarsaassineq pippat, atuisartunut akiligassiissutinik isumaqatigiissutinik tuniniaanissamik nittarsaaqqusaassanngikkai, ukiumoortumik aningaasartuutit procentinngortillugit qanorluunniit ikkaluarpata. 

Sumiluunniit tuniniaanissamik nittarsaassisoqarnersoq apeqqutaatinnagu inerteqqut atuutissaaq. Assersuutigalugu internetsikkut, tamatumunnga ilanngullugu inuit attaveqarfiisigut imaluunniit app-ini, tv-kkut imaluunnit radiokkut, on-demand-ikkut, nittarsaassisarfiit naqitani, allagartalersuinikkut imaluunniit digitalimik skærmit tamanut ammasutigut, innuttaasunut angallatitigut, suliffeqarfiup igalaartaani imaluunniit nammineq pigisamik illup silataani assigisaanulluunniit aqqutigalugit tuniniaanissamik nittarsaassisoqaqqusaanngilaq.

Inerteqqut atuutissanersoq pillugu aalajangiisuusussaq tassaavoq, pinnguaatinik imaluunniit pinnguaatinik tuniniaasunik tuniniaanissamik nittarsaassinermut atatillugu, taarsigassiisartumik imaluunniit atuisartunut akiligassiissutinik isumaqatigiissutinik tuniniaanissamik nittarsaassinerit pinersut. Tamatuma nalilerneqarnera apeqqutaassaaq. 

Taarsigassiisartut namminneq isumagisussaavaat, ussassaaruteqarnissamik piffissamik pisisoqassanngitsoq imaluunniit allatigut pinnguaatinik imaluunniit pinnguaatinik tuniniaasunik tunngatillugu tuniniaanissamik nittarsaassisoqassanngitsoq.

Tuniniaanissamik nittarsaassinermut inerteqqut atuutilernissaa siunnersuutigineqarpoq, atuisartunut akiligassiissutinik isumaqatigiissutinik tuniniaanermik nittarsaassinerit Kalaallit Nunaanni imaluunniit Kalaallit Nunaannut saaffiginnittut, inunnut aningaasanoornermut immikkut ittumik soqutiginnittunut saaffiginnissinnaanerisa periarfissaata killilersimaartinnissaanut. Inerteqqutip tapersersussavaa atuisartut atuisartunut akiligassiissutinik isumaqatigiissutinik takusaqartarnerisa aamma pinnguaatinut, aningaasanik annaasaqarnissamut qaangersinnaangisamillu akiitsoqalernissamut annertuumik aarlerinaatilimmut, ikisinissamut siunertaqarlutik isumaqatigiissuteqartarnerisa ikilinissai. 

Unioqqutitsisimaneq peqqutigalugu inatsit alla malillugu sakkortunerusumik pineqaatissiissutigineqarsimanngippat, inerteqqummut unioqqutitsineq akiligassitsinermik pineqaatissiisoqassaaq. 

§ 9 b, imm. 2-mut 
§ 9 b, imm. 2-imi siunnersuutigineqarpoq, ineqarneq pillugu akiligassarsisitsinissamut isumaqatigiissutinik tuniniaanissamik nittarsaassinermi imm. 1 atuutissanngitsoq. 

Ineqarneq pillugu akiligassarsisitsinissamut isumaqatigiissutit isumaqatigiissutitut nassuiaaserneqarput, qularnaveeqqusiussaqarnikkut imaluunniit allatigut pigisamik aalaakkaasumik najukkamik qulanaveeqqusernikkut, imaluunniit pigisanik aalaakkaasunut najukkanut atatillugu pisinnaatitaaffimmik allamik qularnaveeqqusernikkut, taarsigassarsisussamut akiligassarsisitsinissamik akiligassarsisitsisup tunniussineratigut imaluunniit tunniussinissaminut neriorsuineratigut, imaluunniit akiligassarsisitsinissamut isumaqatigiissutit nunaminertanik imaluunniit illunik pioreersunik pilersaarutaasunilluunniit piginnittussaatitaalernissamut piginnittussaatitaaginnarnissamulluunniit taarsigassarsisussaq siunertaqartillugu akiligassarsisitsisup tunniussineratigut imaluunniit tunniussinissaminut neriorsuineratigut akiligassarsiguni. Assersuutigalugu realkredit-imik taarsigassarsinerusinnaavoq. 

Ilaatitsinnginneq atuutissaaq, qanorluunniit akiligassiissutinik isumaqatigiissut toqqaannartumik qularnaveeqqummik, illumik qularnaveeqqusiussaqarluni taarsigassarsinermi allagartamik, imaluunniit piginneqatigiilluni inissianut atuisinnaatitaanermik qularnaveeqqummik qularnaarneqaraluarpat. Taamaattorli § 9 b, imm. 1-imi inerteqqut atuutissaaq, assersuutigalugu biilinik, qamuteralammik imaluunniit umiatsiamik akiligassiissutinik isumaqatigiissut qularnaveeqqusineqarnera qulakkeerneqarpat. 

§ 9 b, imm. 3-mut 
§ 9 b, imm. 3-mi siunnersuutigineqarpoq, nioqqummik imaluunniit kiffartuussissummik pisineq siunertaralugu akiitsut neqeroorutigineqarpata, tamatumunngalu pisiap akianut imaluunniit akiata ilaannaanut akiliinngikkallarnissamik pisisoq tuniniaasorlu isumaqatigiissusiorsimappata, imaluunniit pisisoq tuniniaasorlu isumaqatigiissusiorsimanerat tunngavigalugu suliami peqataasup avataaneersup pisisumut taarsigassarsisinneratigut pisiap akia tamakkiisumik ilaannakortumilluunniit akilerneqarpat, pinnguaatinik imaluunniit pinnguaatinik tuniniaasartunut tunngatillugu tuniniaanissamik nittarsaassinermi taarsigassiisartunik aamma atuisartunut akiligassarsisitsinissamut isumaqatigiissut tuniniaanissamik nittarsaassinermi imm. 1 atuutsinneqassanngitsoq. Tassunga umiatsiarsineq taarsigassalerlugu tuniniaanissamik nittarsaassineq assersuutaasinnaavoq.

Siunnersuutip imarivaa, pinnguaatinik imaluunniit pinnguaatinik tuniniaasunik tuniniaanermik nittarsaassinermut atatillugu, nioqqutinik imaluunniit kiffartuussissutinik akilersugassanik pisinermi tuniniaanermik nittarsaassisoqarsinnaanissaa. Malitsigisaanik § 9 b, imm. 1-imi inerteqqut atuisartunut akiligassiissutinik isumaqatigiissutit aningaasanngorlugit akiliinertalinnut aamma atuisartunut akiligassiissutinik isumaqatigiissutinik aningaasanngorlugit akiliinertalinnik tuniniaasartunut tuniniaanissamik nittarsaasinermut killilerneqarpoq. 

Pinnguaatinik pinnguaatinillu tuniniaasartunik tuniniaanissamik nittarsaassinermi aningaasanngorlugit tigullugit atuisartunut akiligassarsisitsinissamut isumaqatigiissuteqarnertuulli, akilersugassarsisilluni nioqqummik imaluunniit kiffartuussissummik pisinermi pinnguaatinik pinngitsuuisinnaalertitsinissaq annikinnerusutut nalilerneqarnikuummat, ilaatitsinnginnerup atuutilernissaa siunniunneqarpoq.

Nr. 6-imut

§ 24 a, imm. 1-mut
Imm. 1-mi aalajangersagaq Atuisartoqarnermut Unammilleqatigiinnermullu Aqutsisoqarfiup maanna Inatsisartut inatsisaannut unioqqutitsissutaasinnaasunik kinaassutsimik isertuussilluni saaffiginnissutinik suliarinninnissamut aaqqiissummik pilersitsinissaanut (whistleblowerordning) periarfissiivoq. Taamaasilluni inatsisitigut illersuiniarluni maanna Atuisartoqarnermut Unammilleqatigiinnermullu Aqutsisoqarfiup nittartagaani whistleblowerportal-i unammilleqatigiinnermut inatsisitigut unioqqutitsinernut tunngasoq, tuniniaanissamik nittarsaassinermi inatsisitigut unioqqutitsinerit pillugit saaffiginnissutit/nalunaarutit suliarisinnaanngorlugit aaqqissuunneqarsinnaavoq.

Inuussutissarsiornermik ingerlataqartumi pissutit atuisartuniit nalorninartutut misiginarsinnaasut pillugit, inatsisitigut tuniniaanissamik nittarsaassinermik unioqqutitsisoqarnersoq, imaluunniit inatsisinut naapertuuttumik pisoqarnersoq pillugu innuttaasut namminneq inatsisitigut naliliisinnaanissai naliliinissaallu naatsorsuutigineqarsinnaanngilaq. 

Taamaattumik unioqqutitsinerusinnaasut pillugit nittartakkami saaffiginnissutit tamaasa illersorneqarput. Tuniniaanissamik nittarsaassisarnermut inatsit unioqqutinneqanngikkaluartoq saaffiginnissutit taamaasillutik kinaassutsimik isertuussinikkut pisinnaapput. 

Inuussutissarsiornermik ingerlatalik atuisartoqarnermut aamma inuussutissarsiornermut inatsimmik unioqqutitsippat, tamanna pitsaasumik tuniniaanissamik nittarsaassinermik ileqqulersuuteqarnissamut aamma pitsaasumik inuussutissarsiornermik ileqqulersuuteqarnissamut piumasaqaammut nalinginnaasumik unioqqutitsinerusussaammat, whistleblowerpotal-i aqqutigalugu suulluunniit ilumoorussamik nalunaarutit kinaassutsimik isertuiffiusinnaapput, atuisunut inuussutissarsiornermik suliffeqarfimmut atatillugu ileqqunut tunngassuteqartillugit. Assersuutigalugu tassannga inuussutissarsiornermik ingerlatalinnut inuussutissat pillugit inatsimmi unioqqutitsisimasut pillugit oqaatilliinernut atuuppoq. Pisuni taamaattuni Atuisartoqarnermut Unammilleqatigiinnermullu Aqutsisoqarfiup oqartussamut eqqortumut ingerlatitseqqiinissaminut nalunaaruteqartumut akuersissummik qinnuiginnissaaq. 

Nalunaaruteqartup eqqunngitsuliornini nalunngikkaluarlugu inuussutissarsiornermik ingerlataqartoq pillugu ajortisaariniarluni unnerluuteqarpat, saaffiginnissutaa atuutinnavianngilaq, taamaasiornerlu malittarisassanik inatsisitigut atornerluinertut isigineqassaaq, tamatumunngalu illersorneqarsinnaanissaq pisinnaanngilaq. Taakku inatsisilerinermi akerliliinernik (retstridig) nalunaarutit taamaasillutik paasissutissanik tunniussineq pillugu aamma suliamut tunngasunik ilisimatinneqarneq pillugu pisortat ingerlatsineranni inatsisit naliginnaasut malillugit suliarineqassapput. 

§ 24 a, imm. 2 aamma 3-mut 
Imm. 2-mi 3-milu aalajangersakkat whistleblower-ip pisinnaatitaaffii qularnaarunneqarnissaa Atuisartoqarnermut Unammilleqatigiinnermullu Aqutsisoqarfiullu kinaassutsimik isertuussilluni nalunaarutinik suliaqarsinnaanera qularnaarpaat. Aqutsisoqarfiup suliffeqarfimmut naammagittaalliutigineqartumut, pisortanut allanut, kattuffinnut il.il. saaffiginnissut pillugu oqaaseqarsinnaanissaminut periarfissaqarnavianngilaq, tamanna whistleblower-ip akuersissutigisimanngippagu. Whistleblower-illu kinaassusaanik paasisitsissutaasinnaasumik aqutsisoqarfimmut paasissutissanik ingerlatitseqqinnissaq periarfissaassanngilaq, whistleblower-ip tamanna pitinnagu akuersereersimaneranik pisoqarsimanngippat.

Pisuni qaqutigoorluinnartuni ajornatoornermi pisinnaatitaanerup kingunerissavaa, nalunaaruteqartumut akuersissummik aalleqqaanngikkaluarluni, nalunaarut  ingerlaannaq politiinut imaluunniit oqartussanut allanut eqqortunut ingerlateqqinneqarsinnaanngorneri. Tamanna assersuutigalugu pissutsinut innuttaasup imaluunniit innuttaasut inuunerinut nukinginnartumik uloriarnartorsiortitsisunut tunngassuteqartunik nalunaarutinut atuuppoq. 

Saaffiginnissutit whistlebloweportal-ikkut tiguneqanngitsut, soorlu allagarsiakkut imaluunniit e-mailikkut tiguneqartut, ingerlateqqitsisarnermut paasitinneqarsinnaatitaanermullu tunngatillugit pisortat ingerlatsineranni inatsisit naliginnaasut malillugu nalilersorneqassapput.

Nr. 7-imut

Kapitali 8 nutaamik oqaasertalerneqassaaq. Tassunga pissutaavoq, siunnersuummi Atuisartut Pisisartullu Maalaarutaannik Aalajangiisartut atuukkunnaartinneqassammata, pisinnaatitaaffiilu Atuisartoqarnermut Unammilleqatigiinnermullu Aqutsisoqarfimmut, maannamut aalajangiisartunut inatsisitigut allattoqarfiusumut tunniunneqassammata. Atuisartut pisisartullu naammagittaalliutaannut sulianut aalajangiissutit taamaasillutik allaffissornikkut aalajangiiffigineqartalissapput. 

Saqitsaannermut tunngasunik inatsisilerineq aamma inatsisitigut pissutsit inatsisilerinermut tunngasut qaqaqugukkulluunniit atuuttut naammagittaalliuummut attuumassuteqartut aallaavigalugit, maannamut aalangiissutit aalajangiissuteqarfigineqartassapput. Ingerlatsineq pillugu inatsiseqarnermi malittarisassat nalinginnaasut, tassannga suliami paasissutissiineq, tusarniaaneq tunngavilersuisussaatitaanerlu naapertorlugit naammagittaalliuutit maannamut suliarineqartassapput. 

Tuniniaanissamik nittarsaassisarnermut inatsimmi § 35, imm. 2 malillugu aalajangiissutit maannakkutulli allaffissornikkut oqartussamut allamut suliassanngortinneqarsinnaanavianngillat, eqqartuussivinnuinnarlu suliassanngortinneqarsinnaassallutik. Taamaasilluni Atuisartut Pisisartullu Maalaarutaannik Aalajangiisartut atuukkunnaartinnerani atuisartut pisisartullu naammagittaalliutaannut suliat Atuisartoqarnermut Unammilleqatigiinnermullu Aqutsisoqarfiup Naalakkersuisoqarfianut naammagittaalliuutigineqalersinnaaneranut kinguneqarnavianngilaq. 

Inuussutissarsiornermik ingerlatallit aalajangiissutinut akerliunissaminnut periarfissaat, imaluunniit aallartitseeqqinnissamut noqqaassuteqarnissamut periarfissaat, kiisalu aalajangiissutit assortugassaanngitsut pinngitsaaliissummik atuutinneqalernissaanut atuisartut ujartuinissaanut periarfissaat allannguummi sunnerneqanngillat.  

§ 27-mut 
§ 27-mut siunnersuummi allassimavoq, atuisartut naammagittaalliuutertik Atuisartoqarnermut Unammilleqatigiinnermullu Aqutsisoqarfimmut nassiuttassagaat, aqutsisoqarfiullu atuisartut naammagittaalliuutai suliarisassagai.

Atuisartoqarnermut Unammilleqatigiinnermullu Aqutsisoqarfik nakkutilliinermik oqartussaasutut tuniniaanissamik nittarsaassinermut inatsisitigut unioqqutitsinerit nalinginnaasut pillugit naammagittaalliuutinik aamma tigusaqartarmat, aalajangersakkami erseqqissarneqarpoq  piumasaqaatit nioqqutinik, sulinernik kiffartuussinernilluunniit, inuussutissarsiornermik ingerlatallit tuniniagaanik, pisinermi atuisartunut isumaqatigiissutinit aallaavillit pillugit naammagittaalliuutit, kapitali 8-mi malittarisassat malillugit suliarineqarsinnaasut taamaallaat suli suliarineqarsinnaasut. 

Inatsimmi matumani Atuisutut isumaqatigiissutit ilaat pillugit inatsisip Kalaallit Nunaannut atuutilersinneqarnissaa pillugu peqqussut nr. 989, 14. oktobari 2011-meersoq assigalugu atuisutut isumaqatigiissut paasineqassaaq tassaasoq isumaqatigiissut, inuussutissarsiummik ingerlatsisup isumaqatigiissutaa, inuutissarsiumminut atasumik aappaasoq (atuisoq) inuutissarsiummi avataatigut annertunerusumik niuerpat.

§ 28-mut
Aalajangersakkap qulakkiissavaa, Atuisartoqarnermut Unammilleqatigiinnermullu Aqutsisoqarfiup naammagittaalliuutinik suliarinnissinnaanermut piginnaasai, isumaqatigiissuteqarnikkut killilersorneqannginnissai. 

Kisiannili pisinermik isumaqatigiissummi imaluunnit niuernermi piumasaqaatit nalinginnaasuni taamatut inerteqqut ilaatinneqarsimappat, isumaqatigiissut atuunnavianngilaq, sananeqarsimanngitsutullu nalilerneqassalluni. Killersuinernut tamanut tamanna atuussaaq, suliffeqarfiup nammineq naammagittaalliuuteqartarfiani suliami nalileqqereerpagu aatsaat Atuisartoqarnermut Unammilleqatigiinnermullu Aqutsisoqarfimmut naammagittaalliuuteqartoqarsinnaasoq pillugu isumaqatigiissummi immikkut piumasaqaat killilersuinertut assersuutaasinnaavoq.  

§ 29-mut
Aalajangersakkami nassuiarneqarpoq, inatsimmi allami naammagittaalliuuteqarnissamut inatsisinik allanik aalajangersaasoqarsimappat imaluunniit naammagittaalliuuteqartarfimmik allamik aalajangersaasoqarsimappat, Atuisartoqarnermut Unammilleqatigiinnermullu Aqutsisoqarfik naammagittaalliuutinik suliarinninnissamut piginnaatitaanngitsoq. 

§ 30, imm. 1-mut 
Aalajangersakkap naammagittaalliortup eqqartuussivikkut piumasaqaatini eqquutsinneqarnissaanut Atuisartoqarnermut Unammilleqatigiinnermullu Aqutsisoqarfiup innersuussinissaminut periarfississavaa, suliami inerniliisoqassappat taamatut uppernarsaasoqaqqaartillugu aqutsisoqarfiup aalajangiissuteqarnissaminut pisinnaanngitsutut naliliisimatilluni. Suliat inatsisitigut assigiinngitsumik paasineqarsinnaasut qanorlu malinneqarnissaanut qularnartut, Atuisartoqarnermut Unammilleqatigiinnermullu Aqutsisoqarfiullu aalajangiissuteqarfigisinnaanngisai aalajangiissummi aamma ilaatinneqarput.

§ 30, imm. 2-mut
Atuisartoqarnermut Unammilleqatigiinnermullu Aqutsisoqarfiup naammagittaalliuut tunngaveqannginnera ersarilluinnartuusutut nalilerpagu, aqutsisoqarfimmit aalajangiissuteqaqqaartoqanngikkaluartoq aalajangersakkap naammagittaalliuutinik itigartitsisinnaanngortippaa. 

§ 31-mut 
Aalajangersakkami suliaq eqqartuussivikkut imaluunniit isumaqatigiissuteqarnikkut suliarineqarnikoq Atuisartoqarnermut Unammilleqatigiinnermullu Aqutsisoqarfimmiit suliarineqarsinnaanngitsoq nassuiarneqarpoq. 

§ 32-mut 
Inuussutissarsiornermik ingerlatallit piffissat killiliussat iluini qisuariaateqarnissaanut pisussaaffilernissaasa aalajangersakkap siunertaraa, § 27 malillugu Atuisartoqarnermut Unammilleqatigiinnermullu Aqutsisoqarfiup aalajangiissutaanut pituttorsimanissartik kissaatiginngippassuk. 

Atuisartoq tamakkiisumik ilaannakortumilluunniit ilalerneqarsimatillugu inuussutissarsiornermik ingerlataqartoq aalajangiissummut eqquutitserusunngippat, tamanna pillugu Atuisartoqarnermut Unammilleqatigiinnermullu Aqutsisoqarfimmut aalajangiinerup nalunaarutigineqareerneranit ullut 30-it iluanni allaganngorlugu inuussutissarsiornermik ingerlataqartup nalunaaruteqarnissaanik aalajangersagaq malitseqartitsissaaq.

Atuisartoq tamakkiisumik ilaannakortumilluunniit ilalerneqarsimatillugu inuussutissarsiornermik ingerlataqartoq aalajangiissummut malinnikkusunngippat, inuussutissarsiornermik ingerlataqartup tamanna pillugu Atuisartoqarnermut Unammilleqatigiinnermullu Aqutsisoqarfimmut aalajangiinerup nalunaarutigineqareerneranit ullut 30-it iluanni allaganngorlugu nalunaaruteqarnissaanik aalajangersagaq malitseqartitsissaaq.

Piffissaritaq eqqorlugu nalunaaruteqarnerup kingunerisaanik inuussutissarsiornermik ingerlataqartoq aalajangiinermut malinnittariaqartussaassanngilaq, taamaattumillu taanna pinngitsaaliissummik atuutsinneqarsinnaassanani. Atuisartup taamatut pisoqartillugu suliamik ingerlatitseqqinnissaq kissaatigiguniuk, atuisartoq inuussutissarsiornermik ingerlataqartumut eqqartuussivimmi suliakkiissuteqartariaqassaaq.

§ 33-mut 
Atuisartoqarnermut Unammilleqatigiinnermullu Aqutsisoqarfimmiit atuisartoq aalajangiissummi tamakkiisumik imaluunniit ilaannakortumik ilalerneqartillugu pisuni, inuussutissarsiornermik ingerlatalik suliamik aallartitseeqqinnissamik piumasaqarsinnaaneranut periarfissaanut aalajangersagaq tunngassuteqarpoq. 

Piffissarititap § 32-mi piffissarititaq assigaa, taamaalillunilu taamatuttaaq aalajangiinerup nalunaarutigineqarsimanissaa tiguneqarsimanissaalu piumasaqaataalluni.

Piffissaritaq eqqorlugu piumasaqaat saqqummiunneqarsimappat, tassalu ullut 30-t piffissarititap iluani Atuisartoqarnermut Unammilleqatigiinnermullu Aqutsisoqarfimmut allaganngorlugu tunniunneqarsimappat, piumasaqaat atuukkunnaarallartitsissaaq.

Tamatuma kingorna § 32-mi piffissarititaq suliamik aallartitseqqinnissamik piumasaqaateqarnerup itigartinneqarneranit imaluunniit Atuisartoqarnermut Unammilleqatigiinnermullu Aqutsisoqarfiup suliamik aallartitseqqinnissamut tunngasumi aalajangeereerneranit piffissarititassaq naatsorsorneqassaaq.

Pkt. 1-imi oqaatigineqartutut atuukkunnaarallartitsineq suliap aallarteqqinneqarnissaanut piumasaqarnermi siullermi taamaallaat pisarpoq. Taamaattumik piffissamut killeqanngitsumut aalajangiussinerup inatsisitigut atuutsinneranik suliamik aallartitseqqeqqusisaqattaarnerit ikiorsiullugit inuussutissarsiummik ingerlataqartoq kinguartitsisinnaanngilaq. Taamaattumik inuussutissarsiornermik ingerlatalik aallartitseqqiinniarnissamut piumasaqaqattaarneratigut aalajangiissutip inatsisitigut sunniutaanik piffissami killeqanngitsumi kinguartitsisinnaanngilaq. 

§ 34, imm. 1-mut
Atuisartoq tamakkiisumik ilaannakortumilluunniit ilalerlugu aalajangiissuteqartoqartillugu, §§ 32-mi aamma 33-mi piffissarititat qaangiutereernerata kingorna pinngitsaaliissummik atuutsinneqalersinnaanissaannik qulakkeerinninnissamik aalajangersagaq siunertaqarpoq.

Tamanna sioqqullugu inuussutissarsiornermik ingerlatalik Atuisartoqarnermut Unammilleqatigiinnermullu Aqutsisoqarfimmut pineqartoq aalajangiissutimut pituttorsimarusunnginnini pillugu allakkatigut nalunaaruteqarsimappat, pinngitsaaliissummik atuutsitsinissamut periarfissaq atuutsissanngilaq, tak. § 32. Piffissarititaq sioqqullugu inuussutissarsiornermik ingerlatallip aalajangiissummut pituttorsimarusunnginnera pillugu Atuisartoqarnermut Unammilleqatigiinnermullu Aqutsisoqarfik allakkatigut nalunaarummik tigusaqarsimaguni, atuisartoq suliaq eqqartuussivinnut tunniussinnaavaa, inuussutissarsiornermillu ingerlatalik eqqartuunneqarnissaa angullugu, taamaasiornikkut pinngitsaaliissummik atuutsitsilernissamut tunngavissamik pissarsinissamut misiliisinnaalluni.  

§ 34, imm. 2-mut
Atuisartoqarnermut Unammilleqatigiinnermullu Aqutsisoqarfiup aalajangiissuteqarneranik pinngitsaaliissummik atuutsitsinissaq pillugu eqqartuussivinnut atuisartut suliakkiissuteqartarnerannut piumasaqaatit erseqqinnerusut aalajangersakkami aalajangersarneqarput.

Atuisartoqarnermut Unammilleqatigiinnermullu Aqutsisoqarfimmiit aalajangiissut noqqaassummi ilanngunneqassaaq, tassaasoq pinngitsaaliissummik atuutsitsinissamut noqqaassummut tunngaviliisuusussaq, kiisalu inuussutissarsiornermik ingerlatalik aalajangiissummut pittorsimarusunnginnini pillugu § 32 aamma § 33-mi piffissarititat iluini pineqartoq nalunaaruteqarsimannginneranut Atuisartoqarnermut Unammilleqatigiinnermullu Aqutsisoqarfimmiit nalunaarut ilanngunneqassaaq. 

Inuussutissarsiornermik ingerlataqartoq aalajangiissummut eqquutitsinissamik kissaateqanngitsoq Atuisartoqarnermut Unammilleqatigiinnermullu Aqutsisoqarfimmut piffissaq eqqorlugu nalunaaruteqarsimanngippat, Atuisartoqarnermut Unammilleqatigiinnermullu Aqutsisoqarfik taamaalilluni atuisartumit piumaffigineqarnermigut atuisartup aalajangiissutip pinngitsaaliissummik atuutsinneqarnissaa pillugu eqqartuussivimmut piumasaqaateqarnerminut atatillugu atugassaanik nalunaarummik suliaqassaaq.

§ 35, imm. 1-imut 
Aalajangersakkap nassuiaatigaa, naammagittaalliuuteqarnermut suliami aalajangiissuteqartoqarsimatillugu, suliami peqataasut suliaq eqqartuussivinnut suliassanngortissinnaagaat. Taamaalilluni Atuisartoqarnermut Unammilleqatigiinnermullu Aqutsisoqarfik, atuisartoq sinnerlugu, atuisartoq tamatuminnga piumasaqarsimatillugu, aggeqqusissuteqarsinnaaneranut aalajangersagaq periarfissiivoq. 

Inuussutissarsiornermik ingerlataqartup § 32 malillugu Atuisartoqarnermut Unammilleqatigiinnermullu Aqutsisoqarfimmut taassuma aalajangiissummut eqquutitsinissamik kissaateqarani nalunaaruteqarnerani aalajangersagaq atussallugu naleqqutissaaq.

§ 35, imm. 2-mut
Aalajangersagaq Atuisartoqarnermut Unammilleqatigiinnermullu Aqutsisoqarfiup aalajangiissutai allaffissornikkut oqartussaasumut allamut suliakkiissutigineqarsinnaannginnissaanik malitseqartitsivoq. Tamanna isumaqarpoq, Atuisartoqarnermut Unammilleqatigiinnermullu Aqutsisoqarfiup aalajangiissutai inaarutaasut, allaffissornikkullu oqartussaasumut allamut, tassunga ilanngullugu aqutsisoqarfiup Naalakkersuisoqarfianut suliakkiissutigineqarsinnaanngitsut.

Nr. 8-mut

§ 36, imm. 1-mut
Aalajangersakkami siunertaavoq aalajangiissutit inuiaqatigiimmiit soqutigineqartut Atuisartoqarnermut Unammilleqatigiinnermullu Aqutsisoqarfimmit ammasumik saqqummiunneqarsinnaanerisa qulakkeerneqarnissaa, taamaalilluni atuisartut taamatullu inuussutissarsiornermik ingerlataqartut taakkuninnga ilisimannilissallutik.

§ 36, imm. 2-mut
Aalajangersakkap qulakkiissavaa, pisaaseq nalinginnaasoq malillugu sulianik tamanut ammasumik saqqummiineq kinaassutsimik isertuinikkut pisarnissaa. Taamaattorli tassannga ilaatinneqartussaanngitsut marluk atuutissapput. 

Ilaatitsinnginneq siulleq tassaavoq, suliat tuniniaanissamik nittarsaassinermut nakkutilliinermik tunngassutillit politiinut unnerluutigineqarnikut, inuussutissarsiornermillu ingerlataqartup akiliisitsissummut akuersisimappat imaluunniit akiliisitsissummik pineqaatissinneqarsimappat. Suliat tamakku imm. 3-mi taaneqarput. 

Ilaatitsinnginnerup aappaa tassaavoq, § 37-mi taaneqartoq, Atuisartoqarnermut Unammilleqatigiinnermullu Aqutsisoqarfik maannamut piffiit ilaanni, atuisartut naammagittaalliuutaanik suliat pillugit Aqutsisoqarfiup aalajangiissutaanik inuussutissarsiornermik ingerlatallit malinninngittut allattorsimaffianik tamanut ammasumik saqqummiussisinnaasarnera.

§ 36, imm. 3-mut
Siunnersuutigineqassaaq, Atuisartoqarnermut Unammilleqatigiinnermullu Aqutsisoqarfik tuniniaanissamik nittarsaassinermi peqqarniissimanermik politiinut unnerluuteqareernermi akiliisitsissummik kinguneqartumik suliat pillugit atinik oqaatiginnilluni inuiaqatigiinnut ilisimatitseqqusaassasoq. 

Tamanut ammasumik saqqummiissinikkut ilisimatitsineq pisinnaavoq, suliaq tamanit soqutiginaateqarpat, imaluunniit tuniniaanissamik nittarsaassinermut inatsimmut aalajangersakkat imaluunniit inatsisini aalajangersakkat tassannga atuutilersinneqartut paasinissaanut pingaaruteqarpat. Sulianut amerlanerpaanut tamanna atuutissasoq naatsorsuutigineqarpoq, Inatsisartut inatsisaanni malittarisassat atorneqarnissaanut assersuutit paasinninnissaanut nalinginnaasumik atuisartunut iluaqutaassammat, soorluttaaq assersuutigalugu tuniniaanissamik nittarsaassinermut tunngatillugu suliani akiliisitsissutaasup qaffasissusaanut ilisimanninnissamut inuussutissarsiornermut inatsisitigut suliassaqarfimmi sulialinnut, soorlu eqqartuussissuserisunut aamma suliffeqarfinni inatsisilerituunut naapertuuttussaasoq. 

Ilisimatitsineq akiliisitsissutiinnarmik imaluunniit suliami eqqartuussutiinnarmik saqqummiussinerussanngilaq, kisianni politiinut unnerluussinnginnermi susoqarsimaneranut ilisimatitsissutinik, tassani ilanngullugit Atuisartoqarnermut Unammilleqatigiinnermullu Aqutsisoqarfiup inuussutissarsiornermillu ingerlataqartup allagaataanni imarisanik, kiisalu isumaliutersuutaannik tunngavilersuutaannillu imaqassalluni. 

Pisuni taamaattuni tamanut ammasumik saqqummiinerit suliffeqarfik pineqartoq kinaassusersiineranik pisinnaapput. Taamaattoqarnissaanut ilisimatitsinissaq aamma pitsaaliuinissaq peqqutaavoq. 

Kisiannili immikkuullarittumik nukingisaarutaasumik pisoqarsimanngippat, suliffeqarfiup pineqaatissinneqarsimasup anguniakkani isumagisinnaaniassammagit saqqummiussisoqannginnerani ilisimatinneqartussaammat illersorneqalaassaaq. Inuussutissarsiornermik ingerlataqartup atuisartunut allanut matumanilu peqqarniitsumik inatsimmut unioqqutitsinerit nutaat, imaluunniit atuisartut arlallit qaangiuttuulertumik inuussutissarsiornermik ingerlataqartumut utertitsiilluni akiliinissamut piumasaqaateqarsimanerat immikkuullarittumik nukingisaarutaasumik pisoqarsimanermut assersuutaasinnaapput.

Nr. 9-mut

Inuussutissarsiornermik ingerlataqartut kapitali 8 malillugu Atuisartoqarnermut Unammilleqatigiinnermullu Aqutsisoqarfiup aalajangiissutaanut eqquutitsinngitsut pillugit Atuisartoqarnermut Unammilleqatigiinnermullu Aqutsisoqarfiup nalunaarsukkamik saqqummiussisinnaanera aalajangersakkami siunertarineqarpoq. 

Oqaasertaasa allanngortinneqarnerisa erseqqissassavaa, naak Atuisartoqarnermut Unammilleqatigiinnermullu Aqutsisoqarfiup suliat assigiinngitsut suliarisaraluarlugit, maannammut atuisartut naammagittaalliuutaanik suliani aalajangiissutit kapitali 8 naapertorlugu suliat taamaallaat allattorsimaffimmi tamanut ammasumik saqqummiunneqarsinnaapput. 

Nr. 10-mut

Oqaasertaasa allanngortinneqarnerisa erseqqissassavaa, naak Atuisartoqarnermut Unammilleqatigiinnermullu Aqutsisoqarfiup suliat assigiinngitsut suliarisaraluarlugit, maannammut atuisartut naammagittaalliuutaanik suliani aalajangiissutit kapitali 8 naapertorlugu suliat taamaallaat allattorsimaffimmi tamanut ammasumik saqqummiunneqarsinnaapput. 

§ 9, imm. 4 pillugu (siunnersuummi § 1, nr. 3-p ilagivaa) 
Meeqqanut inuusuttunullu tuniniaanissamik nittarsaassinernut inerteqqutinik unioqqutitsinerit pineqaatissiissuteqalernermigut inerteqqutit sunniuteqarluarniassaat anguniarlugu aalajangersakkap atuutilernissaa siunniunneqarpoq.

Aalajangersakkamik unioqqutitsinermi akisussaaffik, inuussutissarsiornermik ingerlatalinnut inunnut inatsisitigullu pisinnaatitaasunut pisussaatitaasunullu tuniniaanissamik nittarsaassinermik pineqartumut suliaqartunut tussinnaavoq. Meeqqamut imaluunniit inuusuttumut 15-it inorlugit ukiulimmut angajoqqaat, pissutsit aallaavigalugit, aalajangersakkamik unioqqutitsinermut ilaatigut akisussaasuusinnaapput,  angajoqqaat suliffeqarfimmut isumaqatigiissuteqarnerisa kinguneranik meeraq imaluunnit inuusuttoq 15-it inorlugit ukiulik suliffeqarfimmut nittarsaassippat. 

Tuniniaanissamik nittarsaassisarnermut inatsit malillugu meeqqat aamma inuusuttut 15-t inorlugit ukiullit akiligassiinermik pineqaatissinneqarsinnaanngillat, imaammat taakkua pineqaatissinneqarsinnaanermut killigititaasumit ukiukinnerummata. 
Aalajangersakkami unioqqutitsinermi pineqaatissiiniarnermut kinaassusersiortumik piumasaqaatit tassaapput mianersuaalliorneq aamma piaarineq. 

§ 9 a, imm. 1. aamma § 9 b, imm. 1 pillugit (siunnersuummi § 1, nr. 4-p ilagivaa)
Atuisartunut akiligassarsisitsinissamut isumaqatigiissutinik aaliangersimasunik inerteqqutit sunniuteqarnissaat aamma atuisartunut aningaasanik atukkiisartunut inerteqqussutinik unioqqutitsisut pineqaatissinneqartarnissaat aalajangersakkap pilersinneqarnissaa pillugu siunnersuutigineqarpoq. 

§ 9 a, imm. 1 aamma § 9 b, imm. 1-imi unioqqutitsinermi akisussaasuusussat tassaapput, inuussutissarsionermik ingerlatallit inuit aamma inatsisitigut pisinnaatitaasut pisussaatitaasullu, tassannga aamma akiligassanngortitsisartut aamma akiligassanngortitsisussamut innersuussisartut atuisartunut taarsigassiisartumik imaluunniit akiligassiissutinik isumaqatigiissutinik atuisartunut nittarsaassisartut. 

Tuniniaanissamik nittarsaassisarnermut inatsimmi § 9 a, imm. 1. aamma 9 b, imm. 1-imi , unioqqutitsinermi pineqaatissiineq, iliuuseqarnermik piumasaqaatai tassaapput, mianersuaalliorneq imaluunniit piaarineq.

Kalaallit Nunaanni pinerluttulerinermi inatsimmi malittarisassat malillugit, ingerlatseqatigiiffit il.il. (inatsisitigut pisinnaatitaasut pisussaatitaassullu) akisussaatinneqarsinnaapput, tak. tuniniaanissamik nittarsaassinermi inatsimmi § 39, imm. 3. 

§ 2-mut

Inatsisartut inatsisaat ulloq 1. juuli 2026-mi atuutilissasoq siunnersuutigineqarpoq.  


Ilanngussaq 1

	Inatsisissatut siunnersuut inatsimmut atuuttumut sanilliullugu

	§ 4.  Ussassaarut, ilusaa apeqqutaatinnagu aammalu tusagassiuutini sorlerni saqqummersinneqarnersoq apeqqutaatinnagu, ussassaarutitut ersarissumik paasineqartussanngorlugu saqqummersinneqassaaq.
	1. § 4 ima oqaasertalerneqassaaq: 
“ § 4.  Ussassaarutip ilusaa apeqqutaatinnagu aammalu attaveqaqatigiittarfinni sorlerni saqqummersinneqarnersoq apeqqutaatinnagu, inuussutissarsiornermik ingerlatallip aningaasarsiornissamik siunertaq erseqqissumik ilisimatitsiissutigissavaa.”

	§ 9, imm. 3.  Tuniniaanissamik nittarsaassineq meeqqanut inuusuttunullu sammitinneqartoq aanngajaarniutinik, ilanngullugu imigassanik aalakoornartortalinnik, eqqartuinernik, assilisanik imaluunniit innersuussutinik imaqartinneqassanngilaq.
	2. § 9, imm. 3 ima oqaasertalerneqassaaq: 
" Imm. 3. Tuniniaanissamik nittarsaassineq meeqqanut inuusuttunullu sammitinneqartoq ukunannga imaqartinneqassanngilaq:
a) aanngajaarniutinik, ilanngullugu imigassanik aalakoornartortalinnik, imaluunniit nioqqutinik meeqqanut inuusuttunullu 18-it inorlugit ukiulinnut naleqqutinngitsunik eqqartuinerit, 
b) aanngajaarniutit, ilanngullugu imigassat aalakoornartortallit, imaluunniit nioqqutit meqqanut inuusuttunullu 18-it inorlugit ukiulinut naleqqutinngitsut assiinik, imaluunniit
c) aanngajaarniutinut, ilanngullugu imigassanut aalakoornartortalinnut, imaluunniit nioqqutinut meqqanut inuusuttunullu 18-it inorlugit ukiulinut naleqqutinngitsunut innersuussutit."


	
	3. § 9 imm. 4-6-itut ikkunneqassaaq:
“   Imm. 4.  Inuit attaveqaqatigiittarfiini profil-ini meeqqaniit inuusuttuniillu 15-it inorlugit ukiulinniit pigineqartuni pigineqartutulluunniit isikkoqartuni, imaluunniit profil-it aqqutigalugit tuniniaanissamik nittarsaassisoqaqqusaanngilaq.
   Imm. 5.  Inuit attaveqaqatigiittarfiini tuniniaanissamik nittarsaassinerni meeqqanut inuusuttunullu saaffiginnittuni, meeqqat 15-it inorlugit ukiullit imaluunniit taakkua assiliartalersuinertalimmik atorneqaqqusaassanngillat, taamaattorli nioqqutimik takutitsinermi pissusissamisoortumik atassuteqarpata aatsaat pisinnaalluni.
   Imm. 6.  Nioqqutit sorliit meeqqanut inuusuttunullu 18-it inorlugit ukiulinnut naleqqutinngitsutut isigineqassanersut pillugit Naalakkersuisut malittarisassanik aalajangersaasinnaapput, tak. imm. 3, litra a-c."

	
	4. § 9 kingorna nutaamik qulequtaliisoqassaaq: 

"Akiligassiissutinik isumaqatigiissutit aamma atuisartunut taarsigassiisartut ilaannik tuniniaanissamik nittarsaassisarnissamut inerteqqut"

	
	5. Qulequtap nutaanngornerata kingorna ikkunneqartussat: 
“ 9 a. Aningaaseriviit aamma taarsigassiisartut allat atuisartunut akiligassiissutinik isumaqatigiissutinik ukiumut 25 procentimik annerusumilluunniit aningaasartuutitalinnik tuniniaasarpat, atuisartunut akiligassiissutinik isumaqatigiissutinik tuniniaanissamik nittarsaaqqusaanngillat, taamaattorli tak. imm. 2 aamma 3. 
   Imm. 2. Ineqarneq pillugu akiligassarsisitsinissamut isumaqatigiissutinik tuniniaanissamik nittarsaassinermi imm. 1 atuutissanngilaq.  
   Imm. 3. Akiligassarsisitsinissamut isumaqatigiissut ukunani tuniniaanissamik nittarsaanneqarpat, Imm. 1-imi aalajangersagaq atuutissanngilaq: 
1) taarsigassiisartup niuertarfiata sumiiffiani,
2) taarsigassiisartup nittartagaani, 
3) qarasaasiaqarnikkut atortorissaarutitigut ungasianiit tuniniaanermi, taarsigassiisartumiit ingerlanneqartumi, 
4) nioqqutimik imaluunniit kiffartuussissummik aalajangersimasumik pisinissamik siunertaqarnermi, matumanilu: 
a) pisiniartup tuniniaasumut pisiap nalinga imaluunniit pisiap nalingata ilaata akilinngikkallarnissaa pillugu isumaqatigiissuteqareernerata kingorna, imaluunniit tuniniaasup suliami peqataasup avataaneersup akornanni isumaqatigiissuteqarnerat toqqammavigalugu, pisisup pisiaata nalinga imaluunniit pisiaata nalingata ilaannaa taarsigassarsiamik matussuserneqarsimappat, 
b) tuniniaasup niuertarfiata sumiiffiani, nittartagaani, imaluunniit qarasaasiaqarnikkut atortorissaarutitigut ungasianiit tuniniaaffiini inuussutissarsiornermik ingerlatallip ingerlataani, akiligassarsisitsinissamut isumaqatigiissut tuniniaanissamik nittarsaanneqarpat, aamma 
c) nioqqutip imaluunniit kiffartuussutsip akia pillugu paasissutissiinermut atatillugu tuniniaanissamik nittarsaassineq pippat. 

§ 9 b. Aningaaseriviit aamma taarsigassiisartut allat akiligassiissutinik isumaqatigiissutinik atuisartunut tuniniaasartut, pinnguaatinik imaluunniit pinnguaatinik tuniniaasunik tuniniaanermik nittarsaassinernut atatillugu tuniniaanermik nittarsaaqqusaanngillat, taamaattorli tak. imm. 2 aamma 3. 
   Imm. 2. Imm. 1-imi aalajangersagaq atuutissanngilaq, ineqarneq pillugu akiligassarsisitsinissamut isumaqatigiissutinik tuniniaanissamik nittarsaassinermi.  
   Imm. 3. Imm. 1-imi aalajangersagaq atuutissanngilaq, akiligassarsinissamik isumaqatigiissut nioqqummik imaluunniit kiffartuussissummik pisinissamik siunertalimmik tuniniarneqarpat, tamatumunngalu pisiniartup tuniniaasumut pisiap nalinga imaluunniit pisiap nalingata ilaata akilinngikkallarnissaa pillugu isumaqatigiissuteqareernerata kingorna, imaluunniit tuniniaasup suliami peqataasup avataaneersup akornanni isumaqatigiissuteqarnerat toqqammavigalugu, pisisup pisiaata nalinga imaluunniit pisiaata nalingata ilaannaa taarsigassarsiamik matussuserneqarsimappat.”


	
	6. § 24 kingorna ikkunneqassaaq: 
” § 24 a. Inatsisartut inatsisaanik tamatuminnga unioqqutinneqarsimasinnaasut pillugit kinaassutsimik isertuinikkut saaffiginnittoqarsinnaanissaanut Atuisartoqarnermut Unammilleqatigiinnermullu Aqutsisoqarfik portal-imik sanasinnaavoq. 
   Imm. 2. Atuisartoqarnermut Unammilleqatigiinnermullu Aqutsisoqarfik imm. 1 malillugu saaffiginnissummik tigusaqarsimanini pillugu Aqutsisoqarfiup suliffeqarfik naammagittaalliuutigineqartoq imaluunniit allat ilisimateqqusaanngilai. 
   Imm. 3. Atuisartoqarnermut Unammilleqatigiinnermullu Aqutsisoqarfik saaffiginnissummik tigusaqarsimanera pillugu suliffeqarfik naammagittaalliuutigineqartup imaluunniit allap ilisimatinneqarnissaanut, kinaassutsimik isertuilluni Aqutsisoqarfimmut saaffiginnissimasoq Aqutsisoqarfimmut akuersissuteqarsinnaavoq. Pineqartup akuersissutigisinnaavaa, saaffiginnittup aqqa suliffeqarfimmut naammagittaalliuutigineqartumut imaluunniit allanut Aqutsisoqarfiup ilisimatitsissutigininnaaneranut. Aqutsisoqarfiup suliffeqarfimmut naammagittaalliuutigineqartumut imaluunniit allanut saaffiginnittup aqqa ilisimatitsissutigisinnaanissaanut pineqartoq akuersissuteqarsinnaavoq. Suliffeqarfimmut naammagittaalliuutigineqartumut imaluunniit allanut saaffiginnissutip imarisaata ingerlateqqinneqarnissaanut, pineqartoq tamakkiisumik imaluunniit ilaannakortumik akuersissuteqarsinnaavoq."


	Kapitali 8
Inuussutissarsiummik ingerlataqartut atuisunit naammagittaalliuutigineqarnerannik suliaqartarneq

   § 27.  Nioqqutissat, sullissinerit kiffartuussinerillu pillugit atuisunit naammagittaalliuutit Atuisartut Pisisartullu Maalaarutaannik Aalajangiisartunut suliassanngortinneqarsinnaapput.

   § 28.  Atuisartut Pisisartullu Maalaarutaannik Aalajangiisartut naammagittaalliuutit inatsisini allani immikkut naammagittaalliuuteqartarnermut maleruagassanik imaluunniit naammagittaalliortarfimmik aalajangersaaffiusimasut suliarisinnaanngilai.

   § 29.  Illuatungaannarsiortumik imaluunniit isumaqatigiissuteqarnikkut aalajangerneqarsinnaanngilaq, naammagittaalliuutaasoq Atuisartut Pisisartullu Maalaarutaannik Aalajangiisartunut suliassanngortinneqarsinnaanngitsoq, takuuk § 27.
  Imm. 2.  Atuisartut Pisisartullu Maalaarutaannik Aalajangiisartut naammagittaalliuutaasoq, Atuisartut Pisisartullu Maalaarutaannik Aalajangiisartuni suliarineqarnissamut naleqqutinngitsutut nalilerneqartoq, suliariumanngissinnaavaa.
  Imm. 3.  Naammagittaalliornermi atuisoq taperserneqarsinnaanngitsoq ersarilluinnarpat, Atuisartut Pisisartullu Maalaarutaannik Aalajangiisartut naammagittaalliuutaasoq suliariumanngissinnaavaa.

   § 30.  Inuussutissarsiummik ingerlataqartut atuisunit naammagittaalliuutigineqarnerannut Atuisartut Pisisartullu Maalaarutaannik Aalajangiisartuni aalajangiiffigineqassapput.
  Imm. 2.  Atuisartut Pisisartullu Maalaarutaannik Aalajangiisartut 3-inik ilaasortaqarput, imatut toqqarneqartartunik:
1) Ilaasortaq ataaseq atuisartunut kattuffinnit ataatsimoorlutik inassuteqaateqarsinnaatitaasunit, Unammilleqatigiinnermi Aalajangiisartunut ilaasortassamik inassuteqaateqartartunit, toqqarneqassaaq.
2) Ilaasortaq ataaseq inuussutissarsiornermi kattuffinnit ataatsimoorlutik inassuteqaateqarsinnaatitaasunit Unammilleqatigiinnermi Aalajangiisartunut ilaasortassanik inassuteqaateqartartunit, toqqarneqassaaq.
3) ilaasortaq ataaseq Atuisartoqarnermut Unammilleqatigiinnermullu Aqutsisoqarfimmi Aqutsisoqarfimmi pisortaasussaq imaluunniit tullersortaassalluni taassuminnga toqqarneqartoq. Atuisartoqarnermut Unammilleqatigiinnermullu Aqutsisoqarfimmit ilaasortaq Atuisartut Pisisartullu Maalaarutaannik Aalajangiisartuni siulitaasuussaaq.
   Imm. 3.  Ilaasortat piffissamut ukiunik sisamanik sivisussuseqartumut toqqarneqassapput.
   Imm. 4.  Atuisartut Pisisartullu Maalaarutaannik Aalajangiisartut suliassanik ataasiakkaanik aalajangiineri ataatsimiinnermi imaluunniit ilaasortanut aalajangiiffigisassanik allakkatigut taasinikkut aalajangiiffigisassatut saqqummiussilluni nassiussinermi pisassapput. Atuisartut Pisisartullu Maalaarutaannik Aalajangiisartut ukiumut minnerpaamik ataasiarlunik naapillutik ataatsimiissapput.
  Imm. 5.  Atuisartut Pisisartullu Maalaarutaannik Aalajangiisartut suleriaasissartik namminneerlutik aalajangersassavaat.
   Imm. 6.  Atuisartut Pisisartullu Maalaarutaannik Aalajangiisartut allattoqarfeqarnerat Atuisartoqarnermut Unammilleqatigiinnermullu Aqutsisoqarfimmit isumagineqassaaq.

   § 31.  Naammagittaalliuutaasoq eqqartuussivinni imaluunniit isumaqatigiissitsiniarnikkut aalajangiisartunit aalajangiiffiusoq, Atuisartut Pisisartullu Maalaarutaannik Aalajangiisartunut suliassanngortinneqarsinnaanngilaq.

  § 32.  Inuussutissarsiummik ingerlataqartup aalajangiinermut Atuisartut Pisisartullu Maalaarutaannik Aalajangiisartunitaalajangiunneqarsimasumut pituttorsimanissaq kissaatiginngikkuniuk, inuussutissarsiummik ingerlataqartup tamanna allakkatigut Atuisartoqarnermut Unammilleqatigiinnermullu Aqutsisoqarfimmut aalajangiinerup nalunaarutigineqarneranit ullut 30-t qaangiutsinnagit nalunaarutigissavaa.

   § 33.  Naammagittaalliornermut suliamik aallartitseqqinnissaq pillugu inuussutissarsiummik ingerlataqartumit piumasaqaat, § 32-imi piffissaliussaq nallertinnagu allaganngorlugu Atuisartoqarnermut Unammilleqatigiinnermullu Aqutsisoqarfimmut tunniunneqarsimasoq, kinguartitsinissamik sunniuteqassaaq. Tamatuma kingorna § 32-imi piffissaliussaq piffissamit Atuisartut Pisisartullu Maalaarutaannik Aalajangiisartut aallartitseqqinnissamik suliami aalajangeereerneranit naatsorsorneqassaaq.

   § 34.  Atuisartut Pisisartullu Maalaarutaannik Aalajangiisartut naammagittaalliuummut suliani aalajangiineri §§ 32-imi aamma 33-imi piffissaliussat qaangiutereerneranni inuussutissarsiummik ingerlataqartumut tunngatillugu pinngitsaaliissummik naammassineqarsinnaapput.
   Imm. 2.  Pinngitsaaliissummik naammassinninnissaq pillugu eqqartuussivinnut piumasaqaateqarnermut Atuisartut Pisisartullu Maalaarutaannik Aalajangiisartut aalajangiinerat pinngitsaaliissummik naammassinninnissamik piumasaqarnermut tunngavissaliisoq aammalu pineqartoq aalajangiinermut pituttorsimanissamik kissaateqanngitsoq §§ 32-imi aamma 33-imi piffissaliussat sioqqullugit inuussutissarsiummik ingerlataqartoq nalunaaruteqarsimanngitsoq Atuisartoqarnermut Unammilleqatigiinnermullu Aqutsisoqarfimmit uppernarsaat  ilanngunneqassapput.

   § 35.  Naammagittaalliuuteqarnermut suliami aalajangiisoqareerpat illuatungeriit tamarmik immikkut suliaq eqqartuussivinnut suliassanngortissinnaavaat. Aalajangiinerit malinneqanngippata Atuisartut Pisisartullu Maalaarutaannik Aalajangiisartut atuisup piumasaqarneratigut suliassaq atuisoq sinnerlugu eqqartuussivinnut suliassanngortissinnaavaa.
  Imm. 2.  Atuisartut Pisisartullu Maalaarutaannik Aalajangiisartut aalajangiineri allaffissornikkut oqartussaasumut allamut suliassanngortinneqarsinnaanngillat.

	7. Kapitali 8 ima oqaasertalerneqassaaq: 
”Kapitali 8
Inuussutissarsiornermik ingerlataqartut atuisunit naammagittaalliuutigineqarnerannik suliaqartarneq

   § 27. Inuussutissarsiornermik ingerlatallit nioqqutaanut, sullissinerinut kiffartuussinerinullu tunngatillugu atuisartuniit maalaarutit, Atuisartoqarnermut Unammilleqatigiinnermut Aqutsisoqarfimmut tunniunneqarsinnaapput. 

   § 28. Atuisartoqarnermut Unammilleqatigiinnermullu Aqutsisoqarfimmi naammagittaalliuutip suliassanngortinneqarsinnaannginnera pillugu  illuatungaannarsiortumik imaluunniit isumaqatigiissuteqarnikkut aalajangerneqarsinnaanngilaq, takuuk § 27.

   § 29. Atuisartoqarnermut Unammilleqatigiinnermullu Aqutsisoqarfiup naammagittaalliuutit inatsisini allani immikkut naammagittaalliuuteqartarnermut maleruagassanik imaluunniit naammagittaalliortarfimmik aalajangersaaffiusimasut suliarisinnaanngilai.

   § 30. Atuisartoqarnermut Unammilleqatigiinnermullu Aqutsisoqarfik naammagittaalliuutaasoq, suliarineqarnissamut naleqqutinngitsutut nalilerneqartoq, suliarissallugu itigartitsissutigisinnaavaa.
  Imm. 2.  Naammagittaalliornermi atuisoq taperserneqarsinnaanngitsoq ersarilluinnarpat, Atuisartoqarnermut Unammilleqatigiinnermullu Aqutsisoqarfiup naammagittaalliuutaasoq suliarissallugu itigartitsissutigisinnaavaa.

   § 31.  Naammagittaalliuutaasoq eqqartuussivinni imaluunniit isumaqatigiissitsiniarnikkut aalajangiisartunit aalajangiissutigineqarsimasoq, Atuisartoqarnermut Unammilleqatigiinnermullu Aqutsisoqarfimmut suliassanngortinneqarsinnaanngilaq.

   § 32.  Inuussutissarsiiornermik ingerlataqartup Atuisartoqarnermut Unammilleqatigiinnermullu Aqutsisoqarfimmit § 27 malillugu aalajangiissutigineqartumut pituttorsimanissani kissaatiginngikkuniuk, inuussutissarsiornermik ingerlataqartup tamanna allakkatigut Atuisartoqarnermut Unammilleqatigiinnermullu Aqutsisoqarfimmut aalajangiissutip  nalunaarutigineqarneranit ullut 30-t qaangiutsinnagit nalunaarutigissavaa.

   § 33.  Naammagittaalliuummik suliap suliarineranik ingerlatitseqqinnissaq pillugu inuussutissarsiornermik ingerlataqartumit piumasaqaatigineqarpat, § 32-mi piffissaliussaq nallertinnagu allaganngorlugu Atuisartoqarnermut Unammilleqatigiinnermullu Aqutsisoqarfimmut tunniunneqarsimasoq, atuukkunnaarallartitsissaaq. Tamatuma kingorna § 32-mi piffissaliussaq Atuisartoqarnermut Unammilleqatigiinnermut Aqutsisoqarfik suliap suliarineranik ingerlatitseqqinnerata kingorna aalajangiissutip ullulerneqaraniit naatsorsorneqassaaq.

   § 34. Inuussutissarsiornermik ingerlatalimmut tunngatillugu Atuisartoqarnermut Unammilleqatigiinnermullu Aqutsisoqarfiup naammagittaalliornermut suliani aalajangiissutai, §§ 32-mi aamma 33-mi piffissaliussat qaangiutereerneranni, pinngitsaaliissummik naammassineqarsinnaapput. 
Imm. 2.  Pinngitsaaliissummik naammassinninnissaq pillugu akiliisitsiniartarfimmut piumasaqaateqarnermi, Atuisartoqarnermut Unammilleqatigiinnermullu Aqutsisoqarfiup aalajangiissutaa pinngitsaaliissummik naammassinninnissamik piumasaqarnermut tunngavissaliisoq, aammalu inuussutissarsiornermik ingerlataqartup aalajangiissummut pituttorsimanissamik kissaateqannginnera pillugu pineqartup §§ 32-mi aamma 33-mi piffissaliussat sioqqullugit nalunaaruteqarsimannginneranut uppernarsaat Atuisartoqarnermut Unammilleqatigiinnermullu Aqutsisoqarfimmeersoq ilanngunneqassapput.

   § 35.  Naammagittaalliuuteqarnermut suliami aalajangiisoqareerpat suliami peqataasut tamarmik immikkut suliaq eqqartuussivinnut suliassanngortissinnaavaat. Aalajangiissut malinneqanngippat Atuisartoqarnermut Unammilleqatigiinnermullu Aqutsisoqarfik atuisup piumasaqarneratigut, atuisoq sinnerlugu suliaq eqqartuussivinnut suliassanngortissinnaavaa.
  Imm. 2.  Atuisartoqarnermut Unammilleqatigiinnermullu Aqutsisoqarfiup aalajangiissutai allaffissornikkut oqartussaasumut allamut suliassanngortinneqarsinnaanngillat.”

	§ 36.  Atuisartoqarnermut Unammilleqatigiinnermullu Aqutsisoqarfimmit aamma Atuisartut Pisisartullu Maalaarutaannik Aalajangiisartunit aalajangiinerit tamanit soqutiginaateqartut tamanut ammasumik saqqummiunneqarsinnaapput.
  Imm. 2.  Tamanut ammasumik saqqummiussineq kinaassuseq ersigunnaartillugu pissaaq.
	8. § 36 ima oqaasertalerneqassaaq:
“  § 36. Atuisartoqarnermut Unammilleqatigiinnermullu Aqutsisoqarfimmit aalajangiissut tamanit soqutiginaateqartoq tamanut ammasumik saqqummiunneqarsinnaavoq.
  Imm. 2. Tamanut ammasumik saqqummiussineq kinaassutsimik isertuinikkut pissaaq, taamaattorli imm. 3 aamma § 37 takukkit. 
   Imm. 3. Inuussutissarsiornermik ingerlatalik akiliisinneqartillugu imaluunniit inaarutaasumik pineqaatissinneqarnermini akiligassinneqarsimatillugu, suliaq tamanit soqutiginaateqarpat imaluunniit Inatsisartut inatsisaanut tassannga aalajangersakkanut imaluunniit tassannga Inatsisartut inatsisaat naapertorlugu najoqqutassiat atuutsinneqalersimasut paasinissaanut pingaaruteqarpat, Atuisartoqarnermut Unammilleqatigiinnermullu Aqutsisoqarfik tamanut ammasumik suliat pillugit ilisimatitsisinnaavoq. Pisuni taamaattuni tamanut ammasumik saqqummiinerit suliffeqarfiup suussusersineratigut pisinnaapput. Tamanna sioqqullugu, Atuisartoqarnermut Unammilleqatigiinnermullu Aqutsisoqarfiup inuussutissarsiornermik ingerlatalik tamanut ammasumik saqqummiinissaq pillugu ilisimatissavaa, immikkut ittumik nukinginnartumik pisoqanngippat."


	    § 37.  Atuisartoqarnermut Unammilleqatigiinnermullu Aqutsisoqarfik inuussutissarsiummik ingerlataqartunut Atuisartut Pisisartullu Maalaarutaannik Aalajangiisartut aalajangiinerinik malinninngitsunut allattuiffimmik tamanut ammasumik saqqummersitsisinnaavoq.

	9. § 37, imm. 1 ima oqaasertalerneqassaaq: 
” Atuisartoqarnermut Unammilleqatigiinnermullu Aqutsisoqarfik, inuussutissarsiornermik ingerlataqartut Aqutsisoqarfiup kapitali 8 malillugu aalajangiissutaanik malinninngitsut allattorsimaffianik, tamanut ammasumik saqqummiisinnaavoq.”


	§ 39. ...

1)  § 3, imm. 1-2-mik, § 4-mik, § 6, imm. 1, 3 aamma imm. 6-imik, § 9, imm. 2-3-mik, § 11, § 12, § 18, imm. 5 aamma § 23-imik unioqqutitsisoq.
	10. § 39, imm. 1 ima oqaasertalerneqassaaq: 
“ 1)  § 3, imm. 1-2-mik, § 4-mik, § 6, imm. 1, 3 imaluunniit imm. 6-imik, § 9, imm. 2-4-mik, § 9 a, imm. 1-imik, § 9 b, imm. 1-imik, § 11, § 12, § 18, imm. 5 imaluunniit § 23-imik unioqqutitsinerni.”

